
Book details

Level: 16

Text type: Fiction

Subjects/themes: Leaving home, career training,  
feeling homesick

Key features: 46 pages, chapters, spot illustrations, 
dialogue, past tense, third-person 
point of view

This book is part of the Sapujjijit Reading Series, 
developed by the Royal Canadian Mounted Police 
(RCMP) in Nunavut. The Sapujjijit Reading Series is 
a unique, Nunavut-developed literacy initiative that 
infuses the current and historical role of RCMP officers 
into a culturally appropriate reading program. 

The Sapujjijit Reading Series was developed to  
support the reading level guidelines outlined in 
Uqalimaariuqsaniq, the Department of Education’s  
reading program. Uqalimaariuqsaniq is a sequential  
and progressive Inuktut reading program that supports 
students in their development as readers. 

The Sapujjijit Reading Series informs readers about 
the role of police officers in their community. It also 
provides opportunities for readers to consider their 
own interest in policing as a future career. 

Please see the end of this book for more information 
about the Sapujjijit Reading Series.

ᖁᓛ 1: ᖃᐅᔨᓴᖅᑕᐅᓂᖅ

	 ᓯᓚᑦᑐᖅᓴᕐᕕᐅᑉ ᐊᒡᓚᒡᕕᖓᑕ ᐹᖓ ᒪᑐᑳᓪᓚᒃᐳᖅ 
ᕼᐊᐃᓕ ᐃᓯᖅᑎᓪᓗᒍ, ᖁᒃᓴᓪᓚᒃᑎᑦᑎᓪᓗᓂ ᒪᕐᕉᖕᓂᒃ 
ᐃᓕᓐᓂᐊᖅᑏᖕᓂᒃ ᖃᕋᓴᐅᔭᓕᕆᔫᖕᓂᒃ. ᕿᕕᐊᖅᐴᒃ, 
ᑮᓇᓂ ᐊᐅᐸᓪᓕᖅᑐᖅ ᐃᒃᐱᒋᕙᐅᒃ ᒪᒥᐊᖦᖢᓂᓗ. 
ᑲᒥᖏᒃ ᐊᐳᑕᐃᓐᓈᒃ ᑲᒥᒃᑯᕕᖕᒧᐊᖅᐸᖏᒃ 
ᐸᓂᕐᓂᐊᕐᒪᑎᒃ. ᑲᙳᓱᒃᖢᓂ ᐊᓕᖅᓰᓐᓈᕋᒥ, 
ᑎᑎᕋᖅᑎᒧᙵᐅᕗᖅ, ᒫᑕ ᐃᓄᖕᒧᑦ.
	 ᐊᕐᕕᐊᕐᒥᐅᓕᒫᑲᓴᒃᑐᑦ, ᕼᐊᐃᓕᐅᑉ ᒫᑕ 
ᑕᐃᒪᙵᓂᑦ ᖃᐅᔨᒪᔭᖓ. ᑕᒪᕐᒥᒃ ᒫᑕᐅᑉ ᐸᓂᖏᒃ 
ᐃᓕᓐᓂᐊᖃᑎᒋᓯᒪᔭᖏᒃ, ᐅᓇᑕᖅᑐᒃᓴᙳᐊᓄᑦ ᐅᐃᖓ 
ᐃᓕᓐᓂᐊᖃᑎᒋᓯᒪᓪᓗᓂᐅᒃ, ᒫᓐᓇ ᐃᓕᓐᓂᐊᖅᑎᓄᑦ 
ᐃᑲᔪᖅᑎᐅᓕᖅᑐᖅ ᐃᕐᖑᑕᖓᑕ ᐃᓕᓐᓂᐊᕐᕕᖓᓐᓂ 
ᖁᑦᑎᖕᓂᓕᖕᓂᒃ 3-ᓂᒃ. ᒫᑕ ᑐᙵᓇᕋᓗᐊᕐᒪᑦ 
ᕼᐊᐃᓕᐅᑉ ᖁᓱᕐᓚᒃᖢᓂ ᐅᐸᒃᐸᐅᒃ.

	 “ᐊᐃᖓᐃ ᒫᑕ,” ᐅᖃᖅᐳᖅ ᖁᖓᓐᓇᓱᒃᖢᓂ. 
“ᐸᓖᓯᒃᑯᓐᓄᑦ ᖃᐅᔨᓴᕈᑎᓕᕆᔭᖅᑐᖅᑐᖓ!”
	 ᒫᑕ ᕿᕕᐊᖅᖢᓂ ᐸᑦᑕᒃᑐᖅᐳᖅ. “ᐊᑐᐃᓐᓇᐅᔪᖅ 
ᐃᒡᓗᕈᓯᕐᒥ, ᕼᐊᐃᓕ! ᖁᕕᐊᓇᖅᑐᖅ ᐅᓪᓗᒥ. 
ᐃᓕᓐᓂᐊᑦᑎᐊᖅᐸᒌᓚᐅᖅᐱᑦ?”
	 ᕼᐊᐃᓕ ᖃᓪᓗᒥᓄᑦ ᐊᖏᖅᐳᖅ, ᐳᐊᓗᐃᖅᖢᓂ 
ᒫᑕᓗ ᒪᓕᒃᐸᐅᒃ ᓱᓪᓗᑯᑖᒃᑯᑦ. ᓱᖁᑎᒋᑦᑕᐃᓕᓪᓗᓂᒋᑦ 
ᐃᓕᓐᓂᐊᖅᑏᑦ ᖃᕋᓴᐅᔭᕐᒥᓃᑦᑐᑦ ᐃᔨᒋᔪᑦ. 
	 ᒫᑕᐅᑉ ᑖᕈᔪᒃᑐᒧᑦ ᐃᒡᓗᕈᓯᕐᒧᐊᕈᑎᕙᐅᒃ. 
ᑭᐳᕐᔪᐊᕐᒥ ᐊᖏᔪᕐᒥ ᐸᐃᑉᐹᒧᑦ 
ᐴᖅᑕᖃᖅᐳᖅ ᑎᑎᕋᖅᓯᒪᔪᒥᒃ ᐸᓖᓯᒃᑯᑦ . 
“ᐊᑯᓂᐅᓕᖅᑐᖅ ᓄᓇᓕᖕᓂ ᐸᓖᓯᒃᑯᓐᓄᑦ 
ᖃᐅᔨᓴᖅᑕᐅᔪᖃᓚᐅᖅᓯᒪᔪᓐᓃᖅᑐᖅ!” ᒫᑕ ᐅᖃᖅᐳᖅ, 
ᕼᐊᐃᓕ ᐃᖏᕝᕕᒋᓂᐊᖅᑕᖓᓄᐊᕈᑎᓪᓗᓂᐅᒃ. 
“ᐱᒃᑯᒋᔭᐃᓐᓇᕆᓂᐊᖅᑕᑦᑎᒋᑦ!”
	 “ᑕᐃᒪᑐᖅ.” ᕼᐊᐃᓕ 
ᐊᒡᓕᕈᓛᕈᓐᓃᕋᓱᒃᑲᓗᐊᖅᐳᖅ. ᖁᒃᓴᓱᓗᐊᒧᑦ 
ᓴᔪᓕᒑᑦᑎᐊᖅᖢᓂ. ᓂᐅᕐᔪᐊᖃᑦᑕᓚᐅᑲᒃᖢᓂ ᐸᐃᑉᐹᑦ 
ᖃᐅᔨᓴᖅᑕᐅᔾᔪᑎᑦ ᐊᒧᕙᐃᑦ ᐴᕐᒥᓂᑦ. ᐃᔾᔪᔪᐊᓗᒃ!
	 “ᑎᓴᒪᓂᒃ ᐃᑲᕐᕋᖃᕐᓂᐊᖅᑐᑎᒃ,” ᒫᑕ 
ᓇᓗᓇᐃᖅᓯᕗᖅ. “ᐱᒋᐊᕈᑎᒋᓂᐊᖅᑕᑎᑦ ᕿᒥᕐᕈᓗᒋᑦ 
ᐊᔾᔨᙳᐊᑦ. ᕿᒥᕐᕈᓂᐊᖅᑕᑎᑦ 
20-ᓂᒃ ᐃᑲᕐᕌᕈᓯᕐᓂᒃ, ᐊᐃᔭᕆᐊᖃᕐᓂᐊᖅᑕᒃᑲ.”
	 ᕼᐊᐃᓕᑉ ᐊᔾᔨᙳᐊᑦ ᒫᑕᒥᑦ ᐱᓪᓗᓂᒋᑦ 
ᕿᒥᕐᕈᓯᑲᐅᑎᒋᕙᖏᑦ ᐳᐃᒍᔾᔭᐃᕋᓱᒃᖢᒋᑦ. 
ᐊᖑᑦ ᖃᓪᓗᓈᖅ, ᐊᐅᐸᖅᑐᖅ ᔭᐃᑲᒃ, ᖁᖅᓱᖅᑐᑦ 
ᓄᔭᑦ, ᐆᔭᐅᔭᕐᒥᒃ ᐴᓕᔭᖅᖢᓂ. ᐃᓄᒃ ᐊᕐᓇᖅ, 
ᓄᔭᖅᑯᖅᑐᔪᖅ, ᐃᔨᖏᒃ ᕿᕐᓂᖅᑐᒃ, ᐃᑦᑎᐅᔭᕐᒥᒃ 
ᐊᕐᓇᙴᔾᔪᓯᖅᓯᒪᓪᓗᓂ.

ᖁᓛ 2: ᐃᓇᖏᕆᐊᓕᒡᔪᐊᖅ

	 ᐃᑲᕐᕋᒐᓴᑦ ᐊᓂᒍᖅᑎᓪᓗᒋᑦ, ᕼᐊᐃᓕ 
ᐃᒃᓯᕚᖅᑐᖅ ᐊᓈᓇᑦᑎᐊᒃᑯᒥᓂ, ᑏᑐᖅᖢᓂ 
ᐸᓚᐅᒑᖅᑐᖅᑐᖅ. “ᖃᐅᔨᓴᖅᑕᐅᔾᔪᑦ 
ᐊᑯᓂᐊᓘᖅᑲᐅᔪᖅ!” ᐅᖃᖅᐳᖅ. 
“ᐱᐊᓂᒍᓐᓇᔾᔮᕋᓱᒋᖅᑲᐅᙱᑦᑐᖓ. ᑎᑎᕋᖅᑕᕋ 
ᐱᓕᕆᐊᕆᑦᑎᐊᓕᖅᖢᒍ, ᒫᑕ ᐅᑎᖅᑲᐅᔪᖅ, 
ᐊᔾᔨᙳᐊᓂᒃ ᑕᑯᖅᑲᐅᔭᓐᓂᒃ ᐊᐱᖅᑯᑎᓂᒃ 
ᑭᐅᔭᕆᐊᖃᖅᑲᐅᔪᖓ!”
	 “ᐃᖅᑲᐅᒪᔪᓐᓇᖅᑲᐅᕕᒋᑦ?” ᐊᓈᓇᑦᓯᐊᖓ 
ᐊᐱᕆᕗᖅ.

8



	 “ᐄᖑᖅᑰᖅᑐᖅ,” ᕼᐊᐃᓕ ᑭᐅᕗᖅ. 
“ᑎᑎᕋᖅᑕᕋᓗ ᖃᓄᐃᖅᑲᐅᙱᑦᑐᖅ, 
ᑭᓯᐊᓂ ᐊᐱᖅᑯᑎᑦ ᐃᓚᖏᑦ ᐱᕋᔭᖕᓂᐅᑉ 
ᒥᒃᓵᓄᑦ ᐊᔪᕐᓇᖅᑐᕈᓘᖅᑲᐅᔪᑦ. ᑕᐃᒃᑯᐊ 
ᐱᓕᕆᐊᕆᑦᑎᐊᖅᑰᖅᑲᐅᙱᑕᒃᑲ.”
	 “ᐱᑦᑎᐊᖅᑲᐅᔪᒃᓴᐅᕗᑎᑦ, ᐊᔭᕋᓛᖅ,” 
ᐊᓈᓇᑦᓯᐊᖓ ᐅᐱᖦᖢᓂ ᖁᖓᑉᐳᖅ. “ᐸᓖᓯᒃᑯᓐᓂᒃ 
ᓯᕗᓕᖃᖅᑐᑎᑦ.” ᑕᐃᒪᐃᑉᐸᒃᑲᒥᒃ, ᐊᓈᓇᑦᓯᐊᖓ 
ᐊᔾᔨᙳᐊᕐᒧᑦ ᕿᕕᐊᖅᐳᖅ ᕼᐊᐃᓕᐅᑉ ᐊᑖᑕᑦᓯᐊᖓ 
ᑭᐳᒥ ᐃᒃᓯᕚᖅᑐᖅ ᐃᒃᓯᕙᐅᑕᖓᑕ ᓴᓂᐊᓂ. 
ᐊᔾᔨᙳᐊᑐᖃᖅ, ᐊᔾᔨᓕᐅᖅᑕᐅᓯᒪᔪᖅ 1960-ᖏᓐᓂ. 
ᐊᓈᓇᑦᓯᐊᖓ ᐃᓄᒃᓯᐅᑎᓂᒃ ᐊᓐᓄᕌᖅᓯᒪᓪᓗᓂ, 
ᐃᒃᓯᕚᖅᑐᖅ ᐸᓖᓯᐅᑉ ᓴᓂᐊᓂ. 
	 ᕼᐊᐃᓕᑉ ᐊᑖᑕᑦᓯᐊᖓ ᐸᓖᓯᐅᓚᐅᖅᑐᖅ 
ᐊᕐᕌᒍᑦ 20 ᐅᖓᑖᓄᑦ. ᐃᓅᔪᓐᓃᓚᐅᖅᑎᓪᓗᒍ, 
ᐸᓖᓯᒃᑯᑦ ᓇᒃᓯᐅᔾᔨᓚᐅᖅᓯᒪᔪᑦ ᐃᓚᒌᓄᑦ 
ᑐᓂᓯᔭᖅᑐᖅᖢᑎᒃ ᐸᓖᓯᐅᓂᕆᓯᒪᔭᖓᓗ 
ᐃᓕᓴᕆᔭᐅᓪᓗᓂ. 
	 “ᐊᑖᑕᑦᓯᐊᓪᓗ ᕿᒧᒃᓯᒃᑯᑦ 
ᓂᐅᕕᖅᑎᒃᑯᓐᓄᙵᐅᔾᔨᓚᐅᖅᓯᒪᔪᒍᒃ ᐸᓖᓯᒥᒃ,” 
ᐊᓈᓇᑦᓯᐊᖓ ᐃᖅᑲᐅᒪᕗᖅ. ᕼᐊᐃᓕᑉ ᐅᓂᒃᑳᖅ 
ᑐᓴᖃᑦᑕᖅᓯᒪᒐᓗᐊᖅᖢᓂᐅᒃ ᑐᓴᙳᓚᐅᖅᓯᒪᙱᑕᖓ. 
“ᐃᓄᖕᓄᑦ ᑐᓵᔨᐅᕙᓚᐅᖅᑐᖅ ᑐᑭᓯᓂᐊᕐᒪᑕ ᐸᓖᓯᒃᑯᑦ 
ᐅᖃᖅᑕᖏᓐᓂᒃ ᐃᑲᔪᖅᑕᐅᔭᕆᐊᖃᖅᑐᓕᒫᓪᓗ 
ᐃᑲᔪᖅᖢᓂᒋᑦ.” 
	 “ᐃᑲᔪᖃᑦᑕᓚᐅᕐᒥᔪᑎᑦᑕᐅᖅ, ᐊᐃ?”

	 “ᐄ, ᐸᓖᓯᓕᒫᑦ ᓄᓕᐊᖏᑦ ᐃᑲᔪᖅᐸᓚᐅᖅᑐᑦ. 
ᐸᓖᓯᒃᑯᑦ ᐊᓐᓄᕋᔾᔨᐅᖅᐸᒃᖢᒋᑦ, ᐱᓕᕆᐊᒃᓴᖃᖅᐸᒃᖢᑕ 
ᓂᖅᖠᐅᖅᐸᒃᖢᑕᓗ ᐸᓖᓯᓄᑦ.” ᐊᓈᓇᑦᓯᐊᖓ 
ᖁᖓᑦᑎᐊᖅᐳᖅ ᕼᐊᐃᓕᒧᑦ. “ᐊᑖᑕᑦᓯᐊᑦ 
ᐅᐱᓪᓚᕆᒃᑲᔭᖅᑐᖅ ᑕᒪᓐᓇ ᓂᕈᐊᕆᒐᖕᓂ, ᐊᔭᕋᓛᖅ.”
	 ᕼᐊᐃᓕ ᖁᖓᖦᖢᓂ ᐊᓈᓇᑦᓯᐊᓂ 
ᑕᓯᐅᓕᖅᐸᐅᒃ. “ᑕᑯᓚᐅᕈᒥᓇᖅᑐᖅ,” ᐅᖃᖅᐳᖅ. 
	 “ᓇᔪᐃᓐᓇᐅᔭᖅᑖᑎᒍᑦ,” ᐊᓈᓇᖓᑕ ᐃᔨᖏᒃ 
ᖃᐅᒪᕘᒃ. “ᐸᓚᐅᒑᖅᑐᓕᕆᑦ! ᓴᖖᒋᑦᑎᒃᑕᕆᐊᖃᕋᕕᑦ 
ᕆᔭᐃᓇᒧᑦ ᐊᐅᓪᓚᖏᓐᓂᕐᓂ!”

ᖁᓛ 3: ᐊᖏᖅᑕᐅᔪᖅ

	 “ᐊᐱᖅᓱᖅᑕᐅᓂᕆᓚᐅᖅᑕᕋ ᑕᖅᑭᐅᓚᐅᖅᑐᒥ 
ᑭᖑᓪᓕᖅᐸᐅᓚᐅᖅᑐᖅ ᐱᔭᕆᐊᖃᖅᑕᓐᓂᒃ,” 
ᕼᐊᐃᓕ ᐅᖃᖅᐳᖅ, ᐅᖄᓚᐅᑎᓂ ᑐᐃᒥᓃᑎᖦᖢᓂᐅᒃ 
ᐃᓇᓘᔭᕐᓂᒃ ᐃᖑᓚᖅᓯᓪᓗᓂ. “ᐊᐱᖅᓱᕆᐊᖃᖅᑕᒥᓂᒃ 
ᐊᐱᖅᓱᖅᑐᑦ ᒫᓐᓇ, ᐅᖄᓚᕕᐅᓛᖅᑐᒃᓴᐅᕗᖓ 
ᐱᔭᕇᖅᐸᑕ.”
	 “ᐊᖏᖅᑕᐅᙱᒃᑯᕕᑦ ᐅᐊᓗᐊᖑᓂᐊᖅᑐᖅ,” 
ᐱᖃᓐᓈᖓ ᕼᐊᐃᓐᓇᓕ ᑐᓴᖅᓴᐅᕗᖅ ᐅᖄᓚᐅᑎᒃᑯᑦ. 
ᐃᖅᑲᓇᐃᔭᐃᓐᓇᐅᔭᖅᑐᖅ ᐅᔭᕋᖕᓂᐊᕐᕕᖕᒥ, 
ᐅᖄᓚᐅᑎᕋᓛᓄᓪᓗ ᐱᐅᖏᓐᓇᐅᔭᕋᓂ. 
“ᖃᓄᐃᒃᑲᓗᐊᖅᐸᑦ, ᑕᒪᓐᓇ ᐊᓂᒍᖅᐸᑦ 
ᖁᕕᐊᓱᖕᓂᐊᖅᑐᑎᑦ.”

	 “ᖁᕕᐊᓱᓪᓚᕆᒃᑲᔭᖅᐳᖓ ᐊᖏᖅᑕᐅᒍᒪ,” 
ᕼᐊᐃᓕ ᐃᒡᓚᖅᐳᖅ. “ᖁᕕᐊᓇᕋᔭᙱᑦᑐᖅ 
ᑕᒪᒃᑯᐊᓕᒫᖅ ᐱᓕᕆᐊᕆᓚᐅᕐᓗᒋᑦ 
ᐊᖏᖅᑕᐅᙱᓪᓗᓂ.”
	 ᐹ ᒪᑐᕐᔪᐊᖅᐸᓚᑦᑎᖕᒪᑦ ᕼᐊᐃᓕ 
ᖁᒃᓴᓪᓚᒃᐳᖅ. ᐱᖃᓐᓇᕆᓂᖅᐹᖓ ᑕᐃᒪᙵᑦ 
ᐃᓕᓐᓂᐊᓕᓚᐅᖅᓯᒪᒐᒥᒃ, ᒫᒋ ᑯᓱᒐᖅ, ᐃᓯᖅᐳᖅ 
ᓂᖅᖠᐅᕐᕕᖕᒧᑦ, ᓂᐅᕕᐊᓕᔭᖅᖢᓂ ᐊᒫᖅᖢᓂᓗ. 
“ᒪᒪᖅᓱᓐᓂᑦᑎᐊᖅᑐᖅ!” ᐅᖃᖅᐳᖅ, ᓂᐅᕕᐊᓂ 
ᐃᓕᓪᓗᓂᒋᑦ ᐊᒪᓂᓗ ᐃᕐᓂᓂ, ᓕᐊᒻ, ᐊᒧᕙᐅᒃ 
ᑭᐊᒃᑎᖅᓯᒪᔪᖅ ᐊᒪᐅᑎᒥ ᐅᖅᑰᖕᒪᑦ. 
	 “ᑕᐃᒫᕆᐊᖃᓕᕋᒪ, ᕼᐊᐃᓐᓇᓕ. ᒫᒋ 
ᐃᓯᓵᑦᑎᐊᕐᒪᑦ,” ᕼᐊᐃᓕ ᐅᖄᓚᐅᒻᒧᑦ ᐅᖃᖅᐳᖅ. 
“ᐅᖃᖃᑎᒋᒃᑲᓐᓂᓛᖅᐸᒋᑦ!”
	 “ᐊᓕᐊᓇᐃᑦ. ᒫᒋ ᑕᒡᕙᐅᕗᑏᖅᐸᕋ.”
	 ᕼᐊᐃᓕᑉ ᐅᖄᓚᐅᑦ ᐃᓕᓪᓗᓂᐅᒃ ᓕᐊᒻ 
ᑎᒍᕙᐅᒃ ᒫᒋ ᐊᓃᖅᑐᖅᓯᐅᑏᔭᖅᑎᓪᓗᒍ. “ᐸᓚᐅᒑᖅ 
ᐃᒐᒥ ᐆᓇᖅᓯᑦᑎᑐᐃᓐᓇᕆᐊᖃᓕᖅᑐᖅ,” ᒫᒋ 
ᐅᖃᖅᐳᖅ, ᓂᐅᕕᐊᒥᓄᑦ ᑎᒃᑯᐊᖅᖢᓂ ᐊᒪᐅᑎᓂ 
ᓂᕕᙵᖅᖢᓂᐅᒃ. “ᐸᓖᓯᒃᑯᓐᓂᑦ ᑐᓴᖅᓯᒪᓕᖅᐱᑦ?”
	 “ᐋᒃᑲ,” ᕼᐊᐃᓕ ᐅᖃᖅᐳᖅ, 
ᓄᒫᓱᒃᐸᓚᑦᑎᑦᑕᐃᓕᓪᓗᓂ. “ᐱᓇᓱᐊᕈᓯᐅᓚᐅᖅᑐᒥ 
ᐊᖓᔪᖅᑳᕋ ᐅᖄᓚᕕᐅᓚᐅᖅᑐᖅ ᖃᐅᔨᒋᐊᕐᕕᐅᓪᓗᓂ. 
ᐊᒻᒪ, ᖃᐅᔨᒪᔪᑎᑦ, ᐅᖃᖃᑎᖃᖅᓯᒪᓕᖅᑐᑦ 
ᐱᖃᓐᓇᕆᔭᓐᓂᒃ ᐃᓚᓐᓂᒡᓗ.”
	 “ᐱᐅᔪᐃᓐᓇᕐᓂᒃ ᐅᖃᐅᓯᕆᓚᐅᖅᑕᒋᑦ, 
ᓲᖃᐃᒻᒪ,” ᒫᒋ ᐅᖃᖅᐳᖅ ᖁᖓᖦᖢᓂ.
	 “ᓲᑲᐃᒻᒪ!” ᐅᖃᓪᓚᒃᑎᓪᓗᒋᑦ ᐅᖄᓚᐅᑦ 
ᓯᕙᓂᖅᐳᖅ.

	 “ᕼᐊᐃᓐᓇᓕ ᐳᐃᒍᐃᔪᕕᓂᖅ?” ᒫᒋ ᐸᖁᑉᐳᖅ 
ᕼᐊᐃᓕ ᐅᖄᓚᐅᒻᒥᒃ ᑭᐅᓪᓗᓂ.
	 “ᐅᖓᓕᕇᖅᐱᖖᒐ?” ᕼᐊᐃᓕ ᐅᖄᓚᐅᒻᒧᑦ 
ᐃᒡᓚᖅᐳᖅ.
	 ᑭᓯᐊᓂ ᓂᓪᓕᖅᑐᖅ ᕼᐊᐃᓐᓇᓕᐅᓇᓂ. 
“ᐅᓐᓄᒃᓴᒃᑯᑦ,” ᐅᖃᖅᑐᖅ 
ᐃᖅᑲᓇᐃᔭᖅᑎᓪᓚᕆᐅᕙᓚᑦᑎᓪᓗᓂ. “ᕼᐊᐃᓕ 
ᐃᓪᓚᐅᒧᑦ ᐅᖃᓪᓚᒃᐳᖓ?”
	 “ᑖᓐᓇᐅᕗᖓ,” ᕼᐊᐃᓕ ᐅᖃᖅᐳᖅ. 
ᐊᓂᖅᓵᕈᓐᓃᓚᐅᑲᒃᖢᓂ. ᓂᕆᐅᒋᔭᖓᐅᕙ? ᑮᓇᖓ 
ᐅᔾᔨᕆᒐᒥᐅᒃ, ᒫᒋ ᖃᒡᓕᒋᐊᖅᐳᖅ ᑐᓵᓂᐊᕋᒥ.
	 “ᐊᐃᖓᐃ, ᕼᐊᐃᓕ. ᐸᓖᓯ ᒪᕆᓴ ᐄᑐᐊᖑᔪᖓ 
ᐸᓖᓯᒃᑯᑦ ᐊᒡᓚᒡᕕᖓᓐᓂᑦ ᐅᖄᓚᔪᖓ. ᓱᓕ ᐱᔪᒪᒍᕕᑦ, 
ᖁᕕᐊᓱᒃᐳᒍᑦ ᐃᓂᖃᖅᑎᑦᑐᓐᓇᓛᕋᑦᑎᒋᑦ ᑭᖑᓪᓕᕐᒥ 
ᐱᒋᐊᓕᕐᒥᒃᐸᑕ ᐸᓖᓯᖖᒍᕆᐅᖅᓴᕕᖕᒥ ᐄᐳᕈᒥ.”
	 ᕼᐊᐃᓕᐅᑉ ᖁᕕᐊᓐᓂᓂ ᐃᒃᐱᒋᕙᐅᒃ 
ᐆᒻᒪᑎᒥᓂᑦ ᐳᑐᒍᕐᒥᓄᑦ. “ᐄ!” ᑭᐅᕗᖅ. “ᐄ! 
ᐱᔪᒪᓪᓚᕆᒃᑐᖓ ᓱᓕ.” ᒫᒋ ᖁᕕᐊᒧᑦ ᖃᑕᐃᕋᖅᖢᓂ 
ᕼᐊᐃᓕ ᐃᕿᓗᐊᒧᑦ ᑭᖑᑉᐱᐊᖅᐸᓵᖅᑑᒃ ᓴᓂᕌᓄᑦ.
	 ᕼᐊᐃᓕᑉ ᐸᓖᓯᐅᑉ ᐄᑐᐊᑉ ᐅᖃᖅᑕᖏᓐᓂᒃ 
ᓱᖅᑯᐃᖅᓯᑦᑎᐊᙱᑉᐸᓵᕋᒥ ᐆᒻᒪᑎᖓ 
ᑎᒡᓕᓗᐊᕐᓂᑯᒧᑦ. ᖁᕕᐊᑉᐳᖅ ᐅᖃᐅᔾᔭᐅᒐᒥ 
ᐃᕐᖐᓐᓈᖅᑕᐅᑎᒃᑯᑦ ᑎᑎᕋᕐᕕᐅᓂᐊᕐᓂᕋᖅᑕᐅᒐᒥ 
ᓇᓗᓇᐃᔭᖅᓯᒪᑦᑎᐊᖅᑐᓂᒃ. ᐅᖄᓚᐅᑦ ᐃᓕᒐᒥᐅᒃ, 
ᖁᖑᔪᐃᖅᓯᒻᒪᕆᒃᐳᖅ.
	 “ᕼᐊᐃᓕ! ᐊᔪᙱᓚᑎᑦ!” 
ᒫᒋ ᖃᑕᐃᕋᒃᑲᓐᓂᖅᐳᖅ. 
“ᐸᓖᓯᖖᒍᕆᐅᖅᓴᕕᖕᒨᓛᓕᖅᐳᑎᑦ!” 

	 ᐸᓖᓯᖖᒍᕆᐅᖅᓴᕕᓕᐊᓛᖅᑐᖓ,” ᐅᖃᕆᕗᖅ, 
ᐅᒃᐱᕈᓱᑦᑎᐊᕋᓂ. ᐊᒃᓱᕈᕈᑎᒋᓯᒪᐃᓐᓇᖅᑕᖏᑦ 
ᑕᖅᑭᓄᑦ 18-ᓄᑦ ᐊᑑᑎᖃᑦᑎᐊᖅᓯᒪᓕᖅᐳᑦ 
ᖃᐅᔨᓴᖅᑕᐅᔾᔪᑎᑦ ᐸᐃᑉᐹᓕᕆᔭᕆᐊᓕᑦ 
ᐊᐱᖅᓱᖅᑕᐅᓃᓪᓗ. ᐊᓱᐃᓛᖑᕗᖅ. 
“ᐸᓖᓯᖖᒍᕆᐅᖅᓴᕕᓕᐊᓛᖅᑐᖓ!”
	 “ᖃᑯᒍ ᐊᐅᓪᓚᓛᖅᐱᑦ?” ᒫᒋ ᐊᐱᕆᕗᖅ.
	 “ᑕᖅᑭᐅᓛᖅᑐᒥ,” ᕼᐊᐃᓕ 
ᐅᖃᖅᐳᖅ, ᐊᐅᓪᓚᒃᑲᓐᓂᓛᓕᕐᓂᓂ 
ᐃᓱᒪᒋᓪᓗᓂᐅᒃ ᐊᒃᓱᕈᓚᐅᑲᒃᐳᖅ. ᐃᖃᓗᖕᓄᑦ 
ᐃᓕᓐᓂᐊᕆᐊᓚᐅᖅᓯᒪᔪᖅ ᐸᐃᕆᕕᓕᕆᓂᕐᒥᒃ 
ᐃᓕᓐᓂᐊᕆᐊᖅᓯᒪᓪᓗᓂ. ᑭᓯᐊᓂ ᑕᒪᑐᒪᓂ 
ᓄᓇᕗᒻᒥᑦ ᐊᐅᓪᓚᕆᐊᖃᕋᔭᖅᑐᖅ. 
ᑭᒃᑯᓕᒫᑦ ᑭᓱᓕᒫᓪᓗ ᕿᒪᒡᓗᒋᑦ. ᑕᖅᑭᓄᑦ 
ᐱᖓᓲᔪᖅᑐᓄᑦ ᕆᔭᐃᓇᒥᐅᑕᐅᔭᕆᐊᖃᕋᔭᖅᑐᖅ, 
ᐊᖏᕐᕋᒧᑦ ᓂᐅᕐᕈᓚᐅᑲᖃᑦᑕᕈᓐᓇᙱᓪᓗᓂ. 
ᖃᐅᔨᒪᓪᓗᓂ ᐃᓄᒃᑕᑑᑐᐃᓐᓇᕆᐊᖃᕋᒥ 
ᑕᐃᑲᓂ, ᐊᕐᓇᑑᖃᑕᐅᓗᓂᓗ. ᖃᐅᔨᒪᙱᓚᖅ 
ᖃᓄᐃᑦᑑᓇᔭᕆᐊᒃᓴᖓᓂᒃ.
	 “ᓄᒫᓱᖅᑰᔨᙱᓚᐅᕆᑦ!” ᒫᒋᐅᑉ ᕼᐊᐃᓕᑉ 
ᐃᓱᒪᒋᔭᖏᑦ ᐊᓯᐅᑎᑲᐅᑎᒋᕙᖏᑦ. “ᑕᖅᑭᓄᑦ 
ᐱᖓᓲᔪᖅᑐᓄᑦ, ᕼᐄ? ᐊᔪᔾᔮᙱᑦᑐᑎᑦ ᑕᖅᑭᓄᑦ 
ᐱᖓᓲᔪᖅᑐᓄᑦ. ᐸᓖᓯᓪᓚᕆᐅᓕᕐᓗᑎᓪᓗ! 
ᐱᔪᒪᓯᒪᓪᓚᕆᒃᑕᑐᐊᑦ.”
	 ᒫᒋᑉ ᐅᖃᖅᑕᖏᓐᓄᑦ ᕼᐊᐃᓕ 
ᖁᕕᐊᑦᑕᑲᐅᑎᒋᕗᖅ. “ᐄᓛᒃ,” ᐊᖏᖃᑎᒋᕙᐅᒃ. 
“ᐊᐃᓐᓈ...ᐊᓈᓇᑦᓯᐊᕋ ᐅᖄᓚᕕᒋᔭᕆᐊᖃᖅᑕᕋ!”

ᖁᓛ 4: ᐸᓖᓯᖖᒍᕆᐅᖅᓴᕕᒃ 

	 ᑕᖅᑭᖅ ᐊᓂᒍᕇᕐᒪᑦ, ᕼᐊᐃᓕ ᓇᓪᓚᖅᐳᖅ 
ᐊᒥᑦᑐᒧᑦ ᐃᒡᓕᕐᒧᑦ ᓇᔪᕐᓂᐊᓕᖅᑕᖓᓄᑦ 
ᑕᖅᑭᓄᑦ ᐱᖓᓲᔪᖅᑐᓄᑦ ᕆᔭᐃᓇ, ᓴᔅᑳᑦᓱᐊᓐᒥ. 
ᐱᓇᓱᐊᕈᓯᐅᓵᖅᑐᓄᑦ ᐸᕐᓇᒃᖢᓂ ᐱᖃᓐᓇᕆᔭᓕᒫᖏᓪᓗ 
ᐊᕐᕕᐊᓂ ᑕᒡᕙᐅᕗᑏᕆᐊᖅᑐᖅᐸᒃᖢᓂᒋᑦ. 
ᑕᖃᒪᒐᓗᐊᖅᖢᓂ ᖁᕕᐊᓱᓗᐊᒧᑦ ᓯᓂᒍᓐᓇᕐᓇᓂ. 
ᐃᒐᓛᒃᑯᑦ ᑕᖅᑭᖅ ᖃᐅᒪᒐᓛᖕᒪᑦ ᐊᔾᔨᙳᐊᖅ 
ᓵᒥᓃᑦᑐᖅ ᑕᑯᔪᓐᓇᖅᖢᓂᐅᒃ. ᐊᒥᓱᓂᒃ 
ᐅᖃᐅᔾᔪᖅᑕᐅᓯᒪᓪᓗᑎᒃ ᖃᓄᖅ ᐊᓐᓄᕌᒃᑯᕕᑎᒃ 
ᐃᒡᓕᑎᒡᓗ ᐋᖅᑭᒃᓯᒪᔭᕆᐊᖃᕐᒪᖔᕐᒥᒃ, ᐊᕐᓇᑦ 
ᐃᒡᓗᕈᓯᖓᓐᓄᐊᕈᔾᔨᖅᑲᐅᔪᑦ ᐅᖃᖅᓯᒪᑦᑎᐊᖅᖢᑎᒃ: 

ᐊᑕᐅᓯᕐᒥᒃ ᐊᔾᔨᙳᐊᓕᔭᕈᓐᓇᖅᑐᑦ. ᓂᕈᐊᒡᒐᙱᓚᖅ. 
ᐊᓈᓇᑦᓯᐊᖓᑕ ᑐᓂᓚᐅᕐᒪᒍ ᐊᑖᑕᑦᓯᐊᖓᑕ 
ᐊᔾᔨᙳᐊᖓᓂᒃ ᐸᓖᓯᐅᓪᓗᓂ. ᐃᒡᓗᕈᓯᕋᓛᓂ 
ᑕᑯᓪᓗᓂᐅᒃ, ᓲᕐᓗᓕ ᐊᑖᑕᑦᑎᐊᖓᑕ ᓇᔪᖅᑕᖓ.
	 ᐅᓪᓗᖅ ᓯᕗᓪᓕᖅᐹᖅ ᐅᔾᔨᕐᓇᑦᑎᐊᙱᖦᖢᓂ. 
ᐃᓚᐅᖃᑕᐅᓕᓵᖅᑐᓂᒃ ᐃᓕᓐᓂᐊᖃᑎᒋᓂᐊᖅᑕᒥᓂᒃ 
ᖃᐅᔨᑎᑕᐅᓪᓗᓂ. ᖃᐅᔨᒪᓪᓗᓂ 
ᐱᓕᕆᐊᖃᖃᑎᒋᖃᑦᑕᕐᓂᐊᓕᖅᑕᖏᑦ ᐅᓪᓗᓕᒫᖅ 
ᖃᐅᑕᒫᑦ. ᐃᓕᓐᓂᐊᖃᑦᑕᕐᓂᐊᖅᑐᑦ ᐸᓖᓯᓕᕆᔾᔪᑎᓂᒃ, 
ᓴᐳᑎᓯᒪᓇᓱᖕᓂᕐᓂᒃ, ᖁᑭᐅᓯᕆᓂᕐᒥᒃ, ᐊᒡᓛᑦ 
ᐊᖁᓐᓂᕐᒥᒃ. ᐃᖃᐃᓕᓴᖃᑦᑕᕆᐊᖃᐃᓐᓇᐅᔭᕐᓗᑎᒡᓗ 
ᑎᒥᖏᑦ ᐃᖃᙱᑦᑎᐊᕐᓂᐊᕐᒪᑕ. ᖃᔅᓯᑲᓪᓛᕐᔪᖕᓂᒃ 
ᐱᖃᓐᓇᕆᔭᖃᓕᐊᓂᒃᑐᖅ, ᐱᖃᓯᐅᖦᖢᓂ 
ᔨᐊᓇ ᐲᐄᐊᐃᒥᐅᑕᖅ, ᐊᕐᓇᑐᐊᖑᖃᑎᖓ 
ᐃᓕᓐᓂᐊᖃᑎᒌᖕᓂᐊᖅᑐᓂᒃ. ᖁᙵᑑᕙᒃᑐᖅ 
ᕚᓐᑰᕙᒥᐅᑕᖅ, ᑖᓂ, ᐱᖃᓐᓇᕆᔭᖅᑖᕆᓚᐅᖅᐸᖓ 
ᐃᓕᓐᓂᐊᖃᑎᒥᓄᑦ ᐅᓂᒃᑳᖅᑎᓪᓗᒍ 
ᑲᑎᑎᑕᐅᓂᕆᓛᖅᑕᒥᓂᒃ ᐊᖑᑕᐅᖃᑎᖏᓐᓄᑦ 
ᑎᔅᓯᒋᔭᐅᒐᓗᐊᖅᖢᓂ ᐱᕈᖅᓯᐊᓂᒃ 
ᐅᓂᒃᑲᐅᓯᖃᓕᖅᑎᓪᓗᒍ.
	 ᖃᐅᔨᓴᐅᑎᓂ ᑐᐹᖅᓴᐅᑎᓕᒃ ᑕᑯᒋᐊᕋᒥᐅᒃ 
12-ᒥᙶᓕᖅᑐᕕᓂᐅᔪᖅ. ᓇᓪᓚᖅᖢᓂ ᓯᑯᙱᖅᐳᖅ, 
ᐃᓱᒪᒋᑦᑕᐃᓕᒪᓪᓗᓂᒋᑦ ᐃᓚᓂ ᐅᖓᓕᐊᓂᒃᑕᖏᑦ. 
6-ᒥ ᐃᖅᑯᒻᒪᕐᓇᖅᓯᔪᖅ, ᐃᕐᒥᒡᓗᑎᒃ ᐊᓐᓄᕌᕐᓗᑎᒡᓗ 
ᐊᑕᐅᑦᑎᒃᑯᑦ ᐅᓪᓛᕈᒻᒥᑕᕆᐊᖅᑐᕆᐊᖃᖅᑐᑦ 6:30-ᒥ 
ᐃᓕᓐᓂᐊᓯᒋᐊᖏᓐᓂᕐᒥᓂ.

* * *

	 ᖃᐅᑎᓪᓗᒍ, ᕼᐊᐃᓕ ᐃᔨᓂ ᐊᒃᓴᓕᒃᖢᓂᒋᒃ 
ᐅᐃᕐᖓᕋᒥ ᐃᓕᓐᓂᐊᖃᑎᓂ ᐅᐸᒃᐸᐃᑦ 
ᐃᓕᓐᓂᐊᕐᕕᓕᐊᖃᑎᒋᓂᐊᕋᒥᒋᑦ ᐸᓖᓯᓕᕆᓂᕐᒧᑦ. 
ᑕᓕᐊᓂ ᑕᑯᒋᐊᕋᒥᐅᑦ 8:30-ᑕᐃᓐᓇᖅᑐᖅ,  
ᑭᓯᐊᓂ ᐱᓕᕆᐊᖃᖅᓯᒪᕐᔪᐊᕌᓂᓕᖅᖢᑎᒃ,  
45-ᓂᒃ ᐃᑲᕐᕌᕈᓯᕐᓂᒃ ᐃᓕᓐᓂᐊᖃᑎᒌᑦ ᐅᓪᓚᖅᑲᐅᔪᑦ 
ᑐᔾᔭᐱᓐᓇᖅᑐᒃᑯᑦ ᐄᑉᐳᕈᒥ ᐅᓪᓛᒃᑯᑦ ᓂᒡᓚᓱᒃᑎᓪᓗᒍ. 
ᐃᓕᓐᓂᐊᕐᕕᐊᕈᓯᕐᒧᐊᕋᒥ ᐃᖏᑉᐳᖅ ᔨᐊᓇᐅᑉ 
ᓴᓂᐊᓄᑦ ᖃᕋᓴᐅᔭᕋᓛᖓ ᑭᐳᒥᓃᓕᐊᓂᒃᑐᖅ. 
“ᐃᓕᓐᓂᐊᕐᓂᐊᖅᑕᕗᑦ ᐊᒃᓱᕈᕐᓇᖅᑐᕈᓘᓂᕋᖅᑕᐅᔪᖅ,” 
ᐃᓯᔾᔪᒃᐳᖅ, ᖃᒡᓕᒋᐊᖅᖢᓂ. 
“ᑎᑎᕋᖅᐸᓪᓕᐊᑦᑎᐊᖃᑦᑕᕐᓂᐊᖅᐳᑎᑦ!”
	 ᕼᐊᐃᓕ ᖁᔭᓕᕗᖅ, ᓇᖕᒪᒑᕐᒥᓂᑦ 
ᑎᑎᕋᕐᕕᒃᓴᓂ ᐊᒧᕙᐅᒃ. ᐃᓕᓴᐃᔨᖓᑦ, ᑖᓂᐅᓪᔅ, 
ᓯᕗᓂᐊᓃᓕᐊᓂᒃᑐᖅ, ᑎᑎᕋᕐᕕᒃᑯᑦ ᑎᑎᕋᖅᑐᖅ. 
ᐃᓕᓐᓂᐊᖅᑎᓄᑦ ᓵᖦᖢᓂ ᓂᓪᓕᑲᓪᓚᒃᐳᖅ. “ᑭᐊ 
ᐅᖃᐅᑎᔪᓐᓈᖅᐹᖓ ᑭᓱᓕᕆᖕᒪᖔᑦ ᐃᓚᖓ 34 
ᐱᕋᔭᒃᑐᓕᕆᓂᕐᒧᑦ ᐱᖁᔭᕐᒥ?”
	 ᕼᐊᐃᓕ ᕿᕕᓯᕋᖅᖢᓂ ᑕᑯᓇᒃᐳᖅ, 
ᒪᖓᑕᐃᑐᐃᓐᓇᐸᓗᒃᑐᒋᓪᓗᓂᐅᒃ. 
ᖃᐅᔨᒪᓚᐅᙱᑦᑎᐊᕋᒥ. ᐊᐃᑦᑖ, ᑕᒪᕐᒥᑲᓴᑦᑎᐊᖅ 
ᐃᓕᓐᓂᐊᖅᑎᑦ ᐃᓵᒃᐳᑦ, ᐊᒡᓛᑦ ᔨᐊᓇ. ᑖᓂᐅᓪᔅ 
ᑎᒃᑯᐊᖅᐳᖅ ᐊᖑᒻᒧᑦ ᓯᕗᕌᓃᑦᑐᒧᑦ. ᑭᐅᖕᒪᑦ, 
ᕼᐊᐃᓕᑉ ᐆᒻᒪᑖ ᐅᖁᒪᐃᓕᐅᒥᕗᖅ. 
	 ᐃᓕᓐᓂᐊᖅᑎᑦᑎᓂᕐᒥᓂ, 
ᑖᓂᐅᓪᔅ ᐊᐱᕆᖃᑦᑕᖅᖢᓂ ᕼᐊᐃᓕᑉ 
ᖃᐅᔨᒪᙱᑦᑎᐊᖅᑕᖏᓐᓂᒃ. ᐃᓕᓐᓂᐊᖃᑎᓕᒫᖏᑦ 

ᖃᐅᔨᒪᑦᑎᐊᖅᑐᐃᓐᓇᐅᖅᑰᔨᓪᓗᑎᒃ, ᐊᒡᓛᑦ ᔨᐊᓇ, 
ᕼᐊᐃᓕᒧᑦ ᖁᖓᑦᑎᐊᖅᑐᖅ ᐊᐱᖅᑯᒻᒥᒃ ᑭᐅᑦᑎᐊᕋᒥ.
	 ᕼᐊᐃᓕ ᖃᓄᐃᙱᙳᐊᕋᓱᒃᐳᖅ, 
ᖁᕕᐊᓲᑎᖃᖅᑰᔨᓇᓱᒃᖢᓂ ᐱᖃᓐᓇᕆᔭᖅᑖᓵᒥᓂᒃ. 
ᐃᓗᒥᒍᑦ, ᓈᖓ ᐃᓗᐊᙱᑦᑐᐊᓘᓪᓗᓂ. ᓯᕗᓪᓕᖅᐹᕐᒥ 
ᑕᐃᒪᙵᑦ ᑎᑭᓚᐅᕋᒥ, ᐱᔪᓐᓇᔾᔮᕋᓱᒋᔪᓐᓃᖅᑐᖅ.

20



21



ᖁᓛ 5: ᑎᑎᕋᕐᕕᒃᓴᐃᑦ  
ᓇᓃᒻᒪᖔᑦ ᖃᐅᔨᒪᐃᓐᓇᐅᔭᕐᓗᒍ

	 30 ᐃᓕᓐᓂᐊᖃᑎᖏᑦᑕ ᐃᓯᒐᖏᑦ 
ᑐᑦᑕᖅᑐᑦ ᐊᑕᐅᑦᑎᒃᑰᖅᑕᖅᑎᓪᓗᒋᑦ ᕼᐊᐃᓕᑉ 
ᖁᕕᐊᒋᓪᓚᕆᒃᑕᖓ. ᑕᖅᑭᖅ ᐊᓂᒍᖅᑎᓪᓗᒍ, 
ᐃᖃᐃᓕᓴᕐᓂᖅ ᖁᕕᐊᒋᓛᕆᓕᖅᖢᓂᐅᒃ. ᐃᓕᓴᐃᔨᖓ, 
ᑯᐊᐳᕈ ᓂᑯᔅ, ᐸᓖᓯᐅᓚᐅᖅᓯᒪᔪᖅ ᓂᐱᖅᑯᖅᑐᓪᓗᓂ 
ᑳᔫᖅᑐᓪᓗ ᑕᒃᐱᑦᑎᐊᖅᑎᒋᓪᓗᓂ. ᑕᑯᔪᓐᓇᖅᑐᖅ 
ᐃᓯᒐᐅᔭᕐᒥᒃ ᓱᕉᔪᖃᖅᐸᑦ ᓄᔾᔭᑉᐱᒐᓛᒃᑐᖃᖅᐸᑦ 
ᐅᖓᓯᒃᑐᐊᓗᖕᒥᑦ. ᐊᓐᓄᕌᖏᓐᓂᒃ 
ᑕᒻᒪᖅᓯᒪᔪᖃᑐᐊᖅᐸᑦ ᐅᖃᓪᓚᐅᔾᔭᐅᕙᒃᖢᑎᒃ 
ᐃᓕᓐᓂᐊᖃᑎᖏᑦᑕ ᓯᕗᕌᓂ. 

	 ᕼᐊᐃᓕ ᐅᖃᓪᓚᐅᔾᔭᐅᓚᐅᖅᓯᒪᔪᖅ ᑲᒫᓗᖓ 
ᓴᓗᒪᖏᓐᓂᖓᓄᑦ, ᑕᐃᒪᐃᑕᐅᒃᑲᓐᓂᕈᒪᓇᓂᓗ. 
ᓄᓇᐅᑉ ᐃᓗᐊᓄᑦ ᐊᓯᐅᔪᒪᓚᐅᖅᓯᒪᔪᖅ. ᑲᒥᖏᒃ 
ᕿᓪᓕᖅᓴᑦᑎᐊᖅᓯᒪᐃᓐᓇᐅᔭᓕᖅᖢᓂᒋᒃ ᑕᕐᕋᒥᓂᒃ 
ᑕᑯᔪᓐᓇᖅᓯᕙᓵᖅᐸᒃᖢᓂ. 
	 “ᐃᓕᓐᓂᐊᖃᑎᒌᑦ ᐊᓂᔪᓐᓇᖅᓯᕗᓯ!” ᓂᑯᔅ 
ᑐᖅᖢᓚᕗᖅ. 
	 “ᐄ, ᑯᐊᐳᕈ!” ᐃᓕᓐᓂᐊᖃᑎᒌᑦ ᐊᑕᐅᑦᑎᒃᑯᑦ 
ᑭᐅᕗᑦ, ᐊᑕᐅᑦᑎᒃᑯᓪᓗ ᑭᖕᒥᑎᒃ ᑲᓱᖅᑎᖦᖢᓂᔾᔪᒃ.
	 ᕼᐊᐃᓕᑉ ᑐᐃᓂ ᖃᓱᓪᓗᓂᒋᒃ ᑖᓂ 
ᖁᖓᑉᐸᐅᒃ, ᑕᓕᐊᕐᒥᓂᒃ ᖃᐅᔨᒋᐊᖅᑐᖅ. 
“ᓈᒻᒪᑦᑎᐊᖅᑐᖅ!” ᖁᖓᑉᐳᖅ. “ᒥᐊᕆᐋᓐ 
ᐅᖃᓗᒡᕕᒋᔭᖅᑐᓚᐅᑲᑲᐅᖅᑐᕈᓐᓇᖅᑰᖅᑕᕋ.”
	 ᕼᐊᐃᓕᑉ ᐊᖏᖅᖢᓂᐅᒃ ᑖᓂ 
ᐃᓕᓐᓂᐊᖅᑎᑦ ᓯᕗᕌᓄᐊᑲᐅᖅᑐᖅᐳᖅ. 
ᐃᓕᓐᓂᐊᖃᑎᖏᑦ ᐃᓕᓐᓂᐊᕆᐊᖅᑐᓕᖅᑐᑦ 
ᐸᓖᓯᓕᕆᓂᕐᒧᑦ ᖃᐅᔨᓴᖅᑐᓕᕆᓂᕐᒥᒃ ᐃᑲᕐᕋᓕᒫᖅ 
ᐃᕿᐊᓇᕐᓂᐊᓕᕐᒥᔪᖅ ᐃᓕᓐᓂᐊᖅᑕᖓᑦ ᕼᐊᐃᓕᒧᑦ 
ᐊᔪᕐᓇᕈᓐᓃᖅᐹᓪᓕᖅᓯᒪᙱᑦᑐᖅ. ᐅᐱᒋᓚᐅᖅᑕᖓ 
ᑖᓂ ᓄᓕᐊᒃᓴᒥᓄᑦ ᐅᖃᓗᒐᓱᒃᐸᒃᑐᖅ. ᐅᔾᔨᕈᓱᓕᖅᐳᖅ 
ᖃᐅᔨᒪᙱᒻᒪᕆᖕᓂᕐᒥᓂᒃ ᖃᖓ ᑭᖑᓪᓕᖅᐹᕐᒥ 
ᕼᐊᐃᓐᓄᓕ ᐅᖄᓚᖃᑎᒋᓚᐅᕐᒪᖔᕐᒥᐅᒃ. 
ᑕᐃᒪᙵᐸᓗᒃ ᕿᓚᒥᑯᓗᒃ ᐅᖄᓚᐅᑎᕋᓛᒃᑯᑦ 
ᑎᑎᕋᖃᑎᒌᑲᐅᖅᑐᕈᓐᓇᖅᐸᒃᑲᒥᒃ 
ᓯᓂᓕᓚᐅᙱᓐᓂᕐᒥᓂ ᐅᓐᓄᒃᑯᑦ.
	 ᐃᖏᓐᓇᒥ ᔨᐊᓇᐅᑉ ᓴᓂᐊᓄᑦ, ᐃᓱᒪᕗᖅ 
Hᐊᐃᓐᓄᓕ ᑎᑎᕋᕐᕕᒋᑲᐅᖅᑐᕈᒪᓪᓗᓂᐅᒃ 
ᐅᓪᓗᕈᒻᒥᑕᕐᓇᖅᓯᑐᐊᖅᐸᑦ. 
ᐃᓱᒪᒋᒃᑲᓐᓂᓗᐊᕈᓐᓇᕋᓂᐅᒃ, ᑯᐊᐳᕈ ᑖᓂᐅᓪᔅ 

ᐅᖃᐅᓯᖃᓕᐊᓂᖕᒪᑦ ᑐᓴᕈᒥᓇᓗᐊᙱᑦᑐᓂᒃ 
ᐱᕋᔭᒃᑐᓕᕆᓂᕐᒧᑦ ᐱᖁᔭᕐᒦᑦᑐᓂᒃ. ᐃᓕᓐᓂᐊᕐᕕᖕᒥ 
ᐱᓱᕋᔭᒃᐸᒃᖢᓂ, ᓄᖅᑲᓚᐅᖅᐸᒃᖢᓂ ᖃᐅᔨᒋᐊᖅᖢᓂ 
ᐃᓕᓐᓂᐊᖅᑎᑦ ᑎᑎᕋᖅᐸᓪᓕᐊᒐᓗᐊᕐᒪᖔᑕ. ᕼᐊᐃᓕ 
ᑎᑎᕋᑲᐅᒃᑐᖅᐳᖅ ᑎᑎᕋᕐᕕᖕᒥᓂ. ᑐᓴᖅᑕᓕᒫᒥᓂᒃ 
ᑎᑎᕋᕋᓱᒃᖢᓂ ᑎᑎᕋᕐᕕᒃᓴᒥᓂ.
	 ᓂᕆᐅᓈᕐᓇᑎᒃ, ᐃᓕᓐᓂᐊᕐᕕᐅᑉ ᐹᖓ 
ᒪᑐᐃᓵᖅᐳᖅ. ᐃᓐᓇᐅᓗᐊᙱᑦᑐᖅ ᐊᖑᑦ 
ᓇᓴᖅᓯᒪᓪᓗᓂ ᐅᓪᓚᒃᓯᕗᖅ ᓈᓚᒡᕕᐅᑉ ᕿᑎᐊᒍᑦ, 
ᑐᖅᖢᓚᒃᓱᖅᖢᓂ ᐅᖃᐱᓗᒃᖢᓂᓗ. ᐊᓇᐅᑦᑎᔭᖅᖢᓂ 
ᓇᑎᖅ ᐊᓇᐅᓚᐅᖅᐸᒃᖢᓂᐅᒃ. ᖃᔅᓯᒐᓚᑦ 
ᐃᓕᓐᓂᐊᖅᑎᑦ ᓇᖏᖅᓯᓪᓗᑎᒃ, ᑲᑉᐱᐊᓱᖅᑰᔨᓪᓗᑎᒃ. 
ᖃᓄᐃᑦᑐᖃᕈᓐᓇᖅᓯᓚᐅᖅᑎᓐᓇᒍ, ᒪᕐᕉᒃ ᐸᓖᓰᒃ 
ᐃᓯᖅᐴᒃ, ᑕᓕᖏᒃᑎᒍᑦ ᑎᒍᓪᓗᓂᔾᔪᒃ ᐊᓐᓂᓯᔭᖓᑦ, 
ᑐᒃᑲᖅᖢᓂ ᐃᕆᐊᓛᖅᖢᓂᓗ.
	 ᐃᓕᓐᓂᐊᕐᕕᐅᑉ ᓯᕗᕌᓂ, ᑯᐊᐳᕈ 
ᑖᓂᐅᓪᔅ ᖃᓄᐃᙱᑦᑎᐊᖅᑰᔨᔪᖅ. “ᐊᖑᑎᑉ 
ᓄᔭᖏᑦ ᑭᓱᕆᑦᑑᖅᑲᐅᕙᑦ?” ᐃᓕᓐᓂᐊᖅᑎᑦ 
ᐊᐱᕆᕙᐃᑦ. “ᖃᓄᖅ ᑕᑭᑎᒋᖅᑲᐅᕙ? ᖃᓄᖅ 
ᐅᖁᒪᐃᑎᒋᓇᓱᒋᕕᓯᐅᒃ?”
	 ᐃᓕᓐᓂᐊᖅᑎᑦ ᐃᓕᓴᐃᔨᒥᓄᑦ ᓵᒃᑲᓐᓂᖅᖢᑎᒃ, 
ᑕᒪᕐᒥᑲᓴᒃ ᖁᒃᓴᓪᓚᒃᓯᒪᖅᑰᔨᓪᓗᑎᒃ. ᑖᓂᐅᓪᔅ 
ᖁᖓᕈᔪᖕᒪᑦ ᕼᐊᐃᓕ ᑐᑭᓯᓕᖅᐳᖅ. “ᐱᓗᐊᖅᑐᒥᒃ,” 
ᑖᓂᐅᓪᔅ ᐅᖃᖅᐳᖅ, “ᖃᓄᐃᒻᒪᑦ ᑕᒪᒃᑯᐊ 
ᑎᑎᕋᕐᕕᒃᓯᓐᓄᑦ ᑎᑎᕋᖅᐸᓪᓕᐊᙱᓚᓯᐅᒃ?”
	 ᕼᐊᐃᓕ ᐃᓕᓐᓂᐊᖃᑎᖏᓪᓗ 
ᐃᖅᑲᐅᒪᔪᓐᓇᖅᑕᒥᖕᓂᒃ ᑎᑎᕋᓯᑲᐅᑎᒋᓪᓗᑎᒃ. 
ᐃᓕᓴᐃᔨᖓᑦᑕ ᒪᓕᒐᖏᑦᑕ ᐃᓚᒋᔭᖓᑦ 
ᖃᐅᔨᒪᔭᐅᑎᑦᑎᐊᕋᓱᒃᑕᖓ ᑭᓱᓕᒫᑦ ᑎᑎᕋᖅᐸᒡᓗᒋᑦ 

ᒥᑭᑦᑐᑯᓘᖅᑰᔨᒐᓗᐊᖅᐸᑕ. ᐸᓖᓯᐅᓕᕈᑎᒃ, 
ᑕᒪᒃᑯᐊᓕᒫᖅ ᐃᖅᑲᐅᒪᔭᕆᐊᖃᖅᐸᓛᖅᑕᖏᑦ 
ᐃᓗᐃᑦᑐᓂᒃ ᐅᓂᒃᑳᓕᐅᕈᓐᓇᑦᑎᐊᓛᕐᒪᑕ. 
	 “ᑎᑎᕋᕐᕕᒃᓴᕋ ᐱᑕᖃᙱᑦᑐᖅ,” ᔨᐊᓇ 
ᐃᓯᔾᔪᒃᐳᖅ, ᐅᐃᒻᒪᖅᑰᔨᓪᓗᓂ. “ᐱᑕᖃᙱᑦᑐᖅ...
ᑭᐳᓐᓃᖅᑲᐅᔫᒐᓗᐊᖅ!”
	 “ᑭᓱᐃᖅᓯᖅᐱᑦ, ᓵᓐᑐᓴᓐ?” ᑖᓂᐅᓪᔅ ᑎᒍᒥᐊᖅᑐᖅ 
ᔨᐊᓇᐅᑉ ᑎᑎᕋᕐᕕᒃᓴᖓᓂᒃ ᐃᓕᓐᓂᐊᖅᑎᑦ ᓯᕗᕌᓂ. 
ᔨᐊᓇᑉ ᑮᓇᖓ ᐊᐅᐸᓪᓕᖅᐳᖅ ᓇᖏᖅᓯᓪᓗᓂ 
ᑎᑎᕋᕐᕕᒃᓴᓂ ᐊᐃᓕᖅᖢᓂᐅᒃ, ᑖᓂᐅᓪᔅ ᑎᒍᔭᕕᓂᖓ 
ᐱᓱᕋᔭᒃᖢᓂ ᐃᓕᓐᓂᐊᕐᕕᖕᒥ. “ᑎᑎᕋᕐᕕᒃᓴᓯ 
ᓇᓃᒻᒪᖔᑦ ᖃᐅᔨᒪᐃᓐᓇᐅᔭᕐᓗᒋᑦ, ᑕᒪᔅᓯ!”

ᖁᓛ 6: ᐊᖕᒋᕐᕋᖅᓯᖅᑐᖅ 

	 “ᓱᓇᐅᕝᕙ, ᐱᓪᓚᑦᑖᖅᑲᐅᙱᑦᑐᑦ,” 
ᕼᐊᐃᓕ ᐅᖃᖅᐳᖅ ᕼᐊᐃᓐᓇᓕᒧᑦ 
ᐅᖄᓚᖃᑎᒋᓕᕋᒥᐅᒃ ᐅᓐᓄᒃᑎᓪᓗᒍ. 
“ᑕᐃᒪᐃᓕᐅᖅᑎᑦᑎᖅᑲᐅᔪᑦ ᐃᓕᓐᓂᐊᖅᑎᑕᐅᓪᓗᑕ 
ᑎᑎᕋᖅᐸᓪᓕᐊᖃᑦᑕᕆᐊᖃᕐᓂᑦᑎᓐᓂᒃ.”
	 “ᕼᐄᒻᒪᕆᐊᓗᒃ!” ᕼᐊᐃᓐᓇᓕ ᐅᖃᖅᐳᖅ. 
ᕼᐊᐃᓕ ᐅᔾᔨᕆᓕᖅᐳᖅ ᐃᓕᓐᓂᐊᕈᑎᒋᔭᒥᓂᒃ 
ᑕᐃᒪᙵᑦ ᐅᖃᓪᓚᓕᖅᑲᐅᒐᒥᒃ 
ᐅᖃᐅᓯᖃᐃᓐᓇᕐᓂᕐᒥᓂᒃ. ᐊᐱᕆᓚᐅᙱᑦᑐᕐᓘᓐᓃᑦ 
ᕼᐊᐃᓐᓇᓕ ᐅᔭᕋᖕᓂᐊᕐᕕᖕᒥ ᐃᖅᑲᓇᐃᔮᖓ 
ᖃᓄᐃᓚᐅᕐᒪᖔᑦ.
	 “ᒪᒥᐊᓇᖅ ᐃᓕᓐᓂᐊᕈᑎᓐᓂᒃ 
ᐅᖃᐅᓯᖃᐃᓐᓇᕋᒪ. ᐅᖄᓚᑲᑕᐃᓐᓇᙱᓐᓇᒪᓗ 
ᒪᒥᐊᓇᖅ,” ᕼᐊᐃᓕ ᐅᖃᖅᐳᖅ. ᐃᒻᒥᓂᒃ ᐅᐱᒋᓪᓗᓂ 

27



ᐅᓐᓅᔪᖅ ᐊᒃᓱᑦ ᐅᖄᓚᔪᓐᓇᖅᓯᖅᑲᐅᒐᒥ, 
ᑭᓯᐊᓂᓗ ᒪᒥᐊᓕᖅᖢᓂ ᐃᓕᓐᓂᐊᕈᑎᒥᓂᒃ 
ᐅᖃᐅᓯᖃᑐᐃᓐᓇᕐᓂᕐᒥᓂᒃ.
	 “ᖃᓄᐃᙱᑦᑐᖅ ᕼᐊᐃᓕ. ᖃᐅᔨᒪᔪᖓ 
ᐸᓖᓯᙳᕈᒪᓪᓚᕆᖕᓂᕐᓂᒃ ᐊᑖᑕᑦᓯᐊᑦᑐᑦ,” ᕼᐊᐃᓐᓇᓕ 
ᐅᖃᖅᐳᖅ. “ᐊᒻᒪ, ᑕᖅᑭᑦ ᖃᔅᓰᓐᓇᐅᓂᐊᓕᖅᑐᑦ.”
	 “ᖁᔭᓐᓇᒦᒃ ᑐᑭᓯᒐᕕᑦ. 
ᐅᖄᓚᒐᔪᖕᓂᖅᓴᐅᓇᓱᖕᓂᐊᖅᐳᖓ,” ᕼᐊᐃᓕ ᑭᐅᕗᖅ, 
ᖃᓱᔾᔫᒥᓪᓗᓂ. “ᖃᓄᐃᑉᐸᓕ ᐅᔭᕋᖕᓂᐊᕐᕕᖕᒥ?”
	 ᕼᐊᐃᓐᓇᓕ ᐅᔭᕋᖕᓂᐊᕐᕕᖕᒥᑦ 
ᐊᖏᕐᕋᓵᓚᐅᖅᑐᖅ. ᕼᐊᐃᓕ ᐅᖃᐅᑎᕙᐅᒃ ᑮᓇᐅᔭᑦ 
ᓄᐊᑕᖏᑦ ᓈᒻᒪᒃᓯᑲᓴᑦᑎᐊᕐᓂᖏᓐᓂᒃ ᒫᒋᐅᑉ 
ᐊᑖᑕᖓᓐᓂᑦ ᖃᒧᑕᐅᔭᕐᒥᒃ ᓂᐅᕕᐅᑎᒃᓴᖏᑦ.
	 “ᐊᓕᐊᓇᐃᕌᓗᒃ ᐋᒃ! 
ᖃᒧᑕᐅᔭᖃᑦᑕᕈᓐᓇᓛᓕᖅᐳᒍᒃ ᐅᑭᐅᖅ!” ᕼᐊᐃᓕ 
ᐅᖃᖅᐳᖅ, ᐃᓕᓐᓂᐊᕌᓂᓛᕐᓂᓂ ᓄᓇᕗᒻᒧᓪᓗ 
ᐅᑎᓛᕐᓂᓂ ᖁᕕᐊᒋᒃᑲᓐᓂᓕᖅᖢᓂᒋᑦ. ᐃᖅᑲᐃᓕᖅᐳᖅ 
ᖃᐅᒃᐸᑦ ᒫᒋ ᐃᓅᓕᕐᕕᒃᓯᐅᕐᓂᐊᕐᓂᖓᓂᒃ. 
“ᐃᖅᑲᐃᑎᑉᐸᕐᒪ, ᒫᒋ ᐅᖄᓚᒡᕕᒋᓪᓗᐊᖅᑕᕋ 
ᐃᓐᓇᙱᓐᓂᓐᓂ. ᐱᓇᓱᐊᕈᓯᐅᑉ ᓄᖖᒍᐊᓂ 
ᐅᖄᓚᒃᑲᓐᓂᓛᓕᖅᐳᒍᒃ?”
	 “ᐄᑦᑎᐊᖅ! ᐃᓐᓇᖅᓵᓕᓪᓗᐊᓕᕐᒥᔪᖓᑦᑕᐅᖅ,” 
ᕼᐊᐃᓐᓇᓕ ᐅᖃᖅᐳᖅ ᐊᐃᑦᑕᐅᕐᕙᓗᒃᖢᓂ. “ᒫᒋ 
ᑕᒡᕙᐅᕗᑏᖅᐸᕋᒎᖅ ᐊᐃ.”
	 “ᐅᖃᐅᑎᓛᖅᐸᕋ. ᐅᐊᑦᑎᐊᕈᑦᑕᐅᖅ,” ᕼᐊᐃᓕ 
ᑭᐅᓪᓗᓂ ᐅᖄᓚᐅᑦ ᐃᓕᕙᐅᒃ. ᐃᕐᖐᓐᓇᕐᓗ ᒫᒋᐅᑉ 
ᐅᖄᓚᐅᑎᖓᑕ ᓈᓴᐅᑎᖏᑦ ᓇᕿᑦᑕᓕᖅᖢᓂᒋᑦ.

	 ᓯᕙᓂᑐᐊᕐᒪᑦ ᒫᒋ ᑭᐅᑲᐅᑎᒋᕗᖅ. “ᕼᐊᐃᓕ!” 
ᖁᕕᐊᑉᐸᓚᖅᑎᕗᖅ. “ᐊᓕᐊᓇᐃᑦ ᐅᖄᓚᔪᑎᑦ! ᓕᐊᒻᓗ 
ᐅᖓᓕᕕᒡᔪᐊᖅᑕᑦᑎᒋᑦ!”
	 “ᐅᖓᓕᖅᑕᔅᓯᑦᑕᐅᖅ! ᖃᐅᒃᐸᑦ 
ᖃᓄᐃᓕᐅᓛᖅᐱᓯ ᐃᓅᓕᕐᕕᒃᓯᐅᓕᕈᕕᑦ?” ᕼᐊᐃᓕ 
ᐊᐱᕆᕗᖅ ᖁᕕᐊᖦᖢᓂ. 
	 ᒫᒋᐅᑉ ᐅᖃᐅᑎᖕᒪᒍ ᐅᒥᐊᖅᑐᕆᐊᓛᕐᓂᖏᓐᓂᒃ, 
ᕼᐊᐃᓕ ᐊᖏᕐᕋᖅᓯᓕᑳᓪᓚᓚᐅᑲᒃᐳᖅ. 
ᐊᐅᔭᒃᑯᑦ ᐊᕐᕕᐊᓂ ᖁᕕᐊᒋᓂᖅᐹᕆᒐᒥᐅᒃ. 
“ᐊᓕᐊᓇᐃᓛᖅᑐᐊᓗᒃ. ᑕᕝᕙᑐᖅ ᑕᐅᕙᓃᑦᑐᓐᓇᕐᓚᖓ.”
	 “ᐊᒻᒪᑦᑕᐅᖅ. ᑭᖑᓂᖃᕕᒡᔪᐊᖅᑐᑎᑦ, ᕼᐊᐃᓕ,” 
ᒫᒋ ᐅᖃᖅᐳᖅ. “ᐃᓕᓐᓂᐊᖅᑕᓪᓕ ᖃᓄᐃᑉᐸ? 
ᐊᔪᙱᓛᖑᖃᑦᑕᖅᐱᑦ?”
	 “ᐋᒃᑲᓗᐊᖅ. ᐸᓖᓯᓄᑦ ᖃᐅᔨᓴᖅᑐᓕᕆᔾᔪᑎᑦ 
ᐃᓕᓐᓂᐊᖅᑕᕗᑦ ᐊᒃᓱᕈᕐᓇᕆᔭᕈᓗᒃᑲ. ᓲᕐᓗ 
ᑭᒃᑯᓕᒫᑦ ᖃᓄᐃᑦᑕᕆᐊᖃᕐᒪᖔᕐᒥ ᖃᐅᔨᒪᑎᓪᓗᒋᑦ 
ᐅᕙᖓᓕ ᐊᓯᐅᖅᑲᑐᐃᓐᓇᖅᑰᔨᓪᓗᖓ. 
ᐃᓕᓐᓂᐊᕈᑎᒃᓴᓕᕆᒃᑲᓐᓂᖃᑦᑕᕆᐊᖃᖅᑐᖓ 
ᐊᙳᑎᓂᐊᕋᒪ,” ᕼᐊᐃᓕ ᐅᖃᖅᐳᖅ, 
ᕿᐊᓱᙳᓕᖅᖢᓂ ᐃᒃᐱᒋᔭᓂ 
ᐅᖃᐅᓯᕆᓕᑕᐃᓐᓇᕋᒥᒋᑦ. “ᐊᖏᕐᕋᖅᓯᖅᐸᒃᖢᖓᓗ. 
ᐅᖓᓕᖅᑕᔅᓯᒃ ᓕᐊᒻᓗ, ᕼᐊᐃᓐᓇᓕᓗ, ᐃᓚᒃᑲᓗ 
ᐅᖓᓕᖅᖢᒋᑦ. ᑕᐃᒪᓐᓇ ᐊᑯᓂᐅᑎᒋᔪᒥᒃ 
ᐊᐅᓪᓚᖅᓯᒪᓚᐅᖅᓯᒪᙱᓐᓇᒪ.”
	 ᒫᒋ ᓈᓚᑦᑎᐊᑐᐃᓐᓇᖅᐳᖅ ᕼᐊᐃᓕ 
ᐅᖃᓪᓚᖕᓂᖓᓂ. ᐅᖃᓕᖅᖢᓂ, “ᐊᖏᕐᕋᕈᒪᓕᖅᐱᑦ?”
	 “ᐋᒃᑲ!” ᕼᐊᐃᓕ ᑭᐅᑲᐅᑎᒋᕗᖅ. 
ᓂᐅᕐᔪᐊᓚᐅᖅᖢᓂ ᐊᓂᖅᓵᖅᐳᖅ. “ᐋᒃᑲ, 
ᐊᖏᕐᕋᕈᒪᙱᑦᑐᖓ,” ᐅᖃᒃᑲᓐᓂᖅᐳᖅ. 

“ᐊᒃᓱᕈᕐᓇᖅᑑᒐᓗᐊᖅ. ᑭᓯᐊᓂ ᐃᓕᓐᓂᐊᖅᐸᒃᑕᒃᑲ 
ᐱᖃᓐᓇᕆᓕᖅᑕᒃᑲᓗ ᖁᕕᐊᒋᔭᒃᑲ. ᐊᒃᓱᕈᖅᖢᖓ 
ᒪᐅᙵᖅᓯᒪᒐᒪ. ᓄᖅᑲᔾᔮᙱᑦᑐᖓ ᒫᓐᓇ.”
	 “ᐄᓛᒃ ᓄᖅᑲᔾᔮᙱᑦᑐᑎᑦ,” ᒫᒋ ᑭᐅᕗᖅ 
“ᐊᑖᑕᑦᓯᐊᖅᑎᑑᑦᑎᐊᕋᕕᑦ. ᓴᐱᓕᓚᐅᖅᓯᒪᙱᑦᑐᓯᒃ.” 
ᕼᐊᐃᓕ ᐃᒡᓚᖅᐳᖅ. ᐊᑲᐅᓯᕚᓪᓕᑦᑎᐊᖅᖢᓂ 
ᐃᒃᐱᒋᔭᓂ ᐅᖃᐅᓯᕆᓯᒪᓕᕋᒥᒋᑦ. ᒫᒋᓗ ᐅᖃᒪᔭᒃᐴᒃ 
ᕼᐊᐃᓕ ᓯᓂᓕᓚᐅᙱᓐᓂᖓᓂ.

ᖁᓛ 7: ᕿᒪᕉᑎᔭᕆᐊᖃᕐᓂᖅ

	 ᕼᐊᐃᓕᑉ ᐊᖂᑎᓂ ᑎᒍᑦᑎᐊᖅᖢᓂᐅᒃ, 
ᓱᒃᑲᓴᐅᑎᓂᓗ ᐃᓱᓕᑎᓯᒪᑲᓴᑦᑎᐊᖅᖢᓂᐅᒃ. 
ᑐᓵᑦᑎᐊᕋᓱᒃᖢᓂ ᐃᑭᒪᔫᑉ ᐃᓕᓐᓂᐊᖅᑎᓐᓂᐊᕐᒪᖔᒍ. 
ᐅᔾᔨᖅᓱᑦᑎᐊᕋᓱᓗᐊᕐᓂᑯᒧᑦ ᐃᓕᓐᓂᐊᖃᑎᖏᒃ 
ᐃᖅᑯᐊᓃᑦᑑᒃ ᐅᔾᔨᕆᓗᐊᙱᒻᒪᕆᒃᑕᖏᒃ, 
ᑕᒻᒪᕐᓂᐊᖅᑐᒥᒃ ᐅᑕᖅᑭᔫᒃ ᐊᖁᖔᕐᓂᐊᕋᒥᒃ. 
“ᐱᕋᔭᒃᓯᒪᔪᖅ ᐊᕙᓂᑦᑎᐊᖅ ᑕᑯᔭᐅᖅᑲᐅᔪᕕᓂᖅ,” 
ᐃᓕᓴᐃᔨᖓ ᐅᖃᖅᐳᖅ. “ᑭᖑᓪᓕᕐᒥ ᑕᓕᖅᐱᖕᓄᑦ 
ᓴᖑᓂᐊᖅᐳᑎᑦ.”

	 ᕼᐊᐃᓕ ᑲᑦᑐᕆᐊᖅᖢᓂ ᓴᖑᒋᐊᖅᐳᖅ, 
ᓴᖑᕝᕕᖓᓂ ᐃᖏᕐᕋᑦᑎᐊᖅᖢᓂ. 
ᓈᓚᐅᑎᖓᒍᑦ ᐅᖃᖅᑐᖃᖅᐳᖅ ᐸᓴᒋᔭᐅᔪᖅ 
ᑳᐱᑐᕐᕕᖕᒧᐊᕐᓂᕋᖅᑕᐅᓪᓗᓂ. ᐃᒡᓗᐊᓗᒃ ᑕᑯᕙᐅᒃ 
ᑲᑦᑐᖅᖢᓂᓗ, ᐃᓯᕐᕕᖓᑕ ᓵᑦᑎᐊᖓᓄᑦ ᓄᖅᑲᖅᖢᓂ. 
ᐱᔪᒃᓯᓗᐊᕐᓂᑯᒧᑦ ᓄᓇᓯᐅᑎᒥᑦ ᐱᑭᐊᑲᓴᑦᑎᐊᖅᖢᓂ 
ᐊᖑᓂᐊᕋᒥᐅᒃ ᕿᓂᙳᐊᖅᓯᒪᔭᑎᒃ.
	 “ᐄᓛᒃ, ᐃᓚᒃᑲ, ᑕᐃᒪᓐᓇᑦᑎᐊᖅ,” ᐃᓕᓴᐃᔨᖓ 
ᐅᖃᖅᐳᖅ ᓈᒻᒪᒃᓴᖅᖢᓂ. 
	 ᕼᐊᐃᓕ ᖁᖓᑦᑎᐊᖅᐳᖅ. 
ᖃᐅᔨᒪᓚᐅᖅᐳᖅ ᐃᑲᕐᕋᒐᓵᓗᖕᓄᑦ ᖃᒧᑕᐅᔭᒃᑯᑦ 
ᓱᒃᑲᓴᐅᔾᔪᐊᖅᐸᓚᐅᕐᓂᖏᑦ ᐊᑑᑎᖃᕋᔭᕐᓂᖏᓐᓂᒃ!

* * *

	 ᐸᓖᓯᖖᒍᕆᐅᖅᓴᕕᖕᒧᑦ ᐅᑎᖅᓯᒪᓕᖅᖢᑎᒃ, 
ᕼᐊᐃᓕ ᐃᓱᒪᖅᓱᓚᐅᑲᖕᓂᕐᒥᓂ 5 km-ᓂᒃ 
ᐅᓪᓚᓚᐅᑲᒍᒪᓕᖅᐳᖅ. ᓯᐅᒻᒥᒑᓂ ᐊᑎᓪᓗᓂᒋᒃ 
ᐅᓪᓚᒃᓯᓵᑦᑎᐊᖅᖢᓂ ᐊᑎᓂ ᑕᐃᔭᐅᔪᖅ ᑐᓴᖅᐸᐅᒃ. 
ᑖᓂ ᐊᒡᒋᖅᑐᖅ, ᖁᕕᐊᓱᑦᑎᐊᖅᑰᔨᓇᓂ. 
“ᐊᐃᖓᐃ!” ᐅᖃᖅᐳᖅ ᖁᕕᐊᖦᖢᓂ. “ᐊᖁᑦᑎᓪᓗᑕ 
ᑭᖑᓂᖃᖅᑲᐅᕗᑎᑦ. ᖃᓄᐃᙱᒃᑲᓗᐊᖅᐱᑦ?”
	 “ᑐᓴᒐᒃᓴᖃᕋᒪ,” ᑖᓂ ᐅᖃᖅᐳᖅ ᓱᒃᑲᐃᖦᖢᓂ. 
ᕼᐊᐃᓕ ᐅᔾᔨᕈᓱᓕᑕᐃᓐᓇᖅᐳᖅ ᐊᓐᓄᕌᑐᐃᓐᓇᕐᒥᓂᒃ 
ᐊᑐᖅᑐᖅ ᑐᖑᔪᖅᑑᖕᓂᒃ ᖃᕐᓖᖕᓂᒃ ᐊᐃᑭᑦᑐᕐᒥᒡᓗ.
	 “ᐊᓐᓄᕌᑎᓪᓕ ᓇᐅᒃ?” ᕼᐊᐃᓕ ᐊᐱᕆᕗᖅ, 
ᓇᓗᓕᐅᖅᑲᖅᑰᔨᓕᖅᖢᓂ.

	 “ᑐᓂᖅᑯᑎᒋᖅᑲᐅᔭᒃᑲ ᐅᓐᓄᒃᓴᖅ,” ᑖᓂ 
ᓇᓗᓇᐃᖅᓯᕗᖅ. “ᑕᕝᕙᐅᕗᑏᕆᐊᖅᑐᑐᐃᓐᓇᖅᑕᒋᑦ. 
ᒥᐊᕆᐊᓐ ᕿᒪᒃᓯᒪᔪᓐᓇᐃᓪᓕᒐᒃᑯ. 
ᐊᖏᕐᕋᐅᓂᐊᓕᖅᑐᖓ.”
	 “ᓱᕙ?” ᕼᐊᐃᓕ ᐅᐱᙵᖅᑕᐅᕗᖅ. “ᑭᓯᐊᓂᓕ...
ᕿᑎᖅᐸᐃᓯᒪᓕᖅᑐᒍᑦ. ᒫᓐᓇ ᓄᖅᑲᓪᓗᐊᙱᑦᑐᑎᑦ.”
	 ᑖᓂ ᐃᒡᓛᕐᔪᒃᐳᖅ. “ᕼᐊᐃᓕ...ᐃᓕᒃᑐᑦ 
ᑕᕝᕙᓃᑦᑐᒃᓴᐅᑎᐅᙱᓐᓇᑦᑕ. ᖁᕕᐊᓱᙱᓐᓇᒪ. 
ᖃᖓᑦᑕᐅᓯᖅᓯᒫᓂᓕᖅᑐᖓ. ᑕᑰᑎᒃᑲᓐᓂᓛᕆᕗᒍᒃ. 
ᖁᕕᐊᓇᖅ ᖃᐅᔨᐅᑎᓚᐅᕋᓐᓄᒃ.”
	 “ᖁᕕᐊᒋᖕᒥᔭᕋ ᖃᐅᔨᒪᐅᑎᓕᕋᓐᓄᒃ!” 
ᕼᐊᐃᓕᐅᑉ ᐃᕿᑉᐸᐅᒃ.
	 ᖃᐅᑎᓪᓗᒍ ᐸᓖᓯᓕᕆᓂᕐᒧᑦ ᐃᓕᓐᓂᐊᖅᖢᑎᒃ, 
ᑖᓂᐅᑉ ᐊᐅᓪᓚᕐᓂᐊᕐᓂᖓ ᐅᖃᐅᓯᒃᓴᑑᕗᖅ. 
“ᑕᐃᒪᓐᓇ ᓴᐱᓕᕋᔭᙱᓐᓇᒪ,” ᔨᐊᓇ 
ᐃᓕᕿᓴᒫᖅᐳᖅ. “ᒥᐊᕆᐊᓐ ᑕᖅᑮᖕᓄᒃ ᒪᕐᕉᖕᓄᒃ 
ᐅᑕᖅᑭᒃᑲᓐᓂᕈᓐᓇᖅᑐᒃᓴᐅᓚᐅᖅᐳᖅ.
	 “ᐃᓚᖏᑦ ᐅᑕᖅᑭᔪᒪᕙᙱᒻᒪᑕ,” ᕼᐊᐃᓕ 
ᐅᖃᖅᐳᖅ. “ᑖᓂᑯᓗᒃ. ᐊᒃᓱᕈᕐᓇᓪᓚᕆᒃᑲᔭᖅᑐᖅ 
ᕼᐊᐃᓐᓇᓕ ᐃᑲᔪᖅᓱᐃᓐᓂᙱᑉᐸᑦ.” ᖁᖓᖦᖢᓂ 
ᐃᖅᑲᐃᕗᖅ ᑭᖑᓪᓕᖅᐹᕐᒥ ᕼᐊᐃᓐᓇᓕᐅᑉ 
ᐅᖄᓚᐅᑎᕋᓛᒃᑯᑦ ᑎᑎᕋᓚᐅᖅᑕᖓᓂᒃ. ᐅᐱᒋᕙᒋᑦ 
ᕼᐊᐃᓪᔅ. ᐊᐅᓪᓚᖅᓯᒪᓪᓗᓂ ᐊᒃᓱᕈᕐᓇᖅᑐᖅ ᖃᐅᔨᒪᔭᕋ. 
ᐊᒡᕙᖓ ᐊᓂᒍᖅᓯᒪᓕᖅᑐᖅ!
	 ᔨᐊᓇ ᑭᐅᔪᓐᓇᖅᓯᓚᐅᕐᓇᓂ; ᑯᐊᐳᕈ ᑖᓂᐅᓪᔅ 
ᑐᓐᓂᖅᓴᐃᓕᖅᐳᖅ ᖃᐅᔨᓴᖅᑕᐅᔾᔪᑎᒋᓚᐅᖅᑕᖏᓐᓂᒃ. 
ᐅᑕᖅᑭᔪᓐᓇᐃᓪᓕᓱᖓᖅᖢᓂ ᐅᑕᖅᑭᕗᖅ. 
ᐃᑲᕐᕋᒐᓴᖕᓄᑦ ᐃᓕᓐᓂᐊᒃᑲᓐᓂᖅᓯᒪᔪᖅ, 
ᔨᐊᓇᐅᑉ ᐃᑲᔪᖅᖢᓂᐅᒃ. ᑯᐊᐳᕈ 

ᐊᖅᓵᑲᓴᑦᑎᐊᖅᖢᓂᐅᒃ ᖃᐅᔨᓴᖅᑕᐅᔾᔪᑎᒋᓯᒪᔭᒥᓂᒃ, 
ᐅᑕᖅᑭᔪᓐᓇᐃᓪᓕᑦᑎᐊᖅᖢᓂ, ᑕᑯᓕᑕᐃᓐᓇᖅᐳᖅ 
ᓈᒻᒪᒋᔭᒥᓂᒃ “75%”-ᓚᓯᒪᔪᒥᒃ ᖁᓛᓂ. 
“ᐊᔪᕈᓐᓃᖅᐹᓪᓕᖅᓯᒪᕐᔪᐊᖅᐳᑎᑦ, ᐃᓪᓚᐅᑦ,” ᑖᓂᐅᓪᔅ 
ᐅᖃᖅᐳᖅ, ᑕᕝᕙᙵᑦ ᑐᓴᕐᓇᕋᔪᙱᑦᑐᖅ.
	 “ᐊᔪᙱᓚᑎᑦ, ᕼᐊᐃᓕ!” ᔨᐊᓇ 
ᖁᕕᐊᖦᖢᓂ ᐅᖃᖅᐳᖅ. “ᑐᑭᓯᕙᓪᓕᐊᓕᖅᑐᑎᑦ 
ᓇᓗᓇᓚᐅᙱᑦᑐᖅ.”
	 “ᐄᓛᒃ” ᕼᐊᐃᓕ ᐊᖏᖅᐳᖅ ᖁᕕᐊᑦᑕᒃᓯᒪᓪᓗᓂ. 
“ᔨᐊᓇ, ᖁᔭᓐᓇᒦᒃ ᓴᐱᓕᖅᑕᐃᓕᑎᓚᐅᕋᕕᖓ.”

* * *

	 “ᖃᐅᔨᓴᖅᑕᐅᔾᔪᑎᓐᓂ 
ᖃᓄᐃᓗᐊᓚᙱᑦᑐᕈᓘᔪᖓ,” ᕼᐊᐃᓕ 
ᐅᖃᖅᐳᖅ ᐊᓈᓇᑦᓯᐊᒥᓄᑦ ᐅᓐᓄᒃᑎᓪᓗᒍ. 
“ᐊᒃᓱᕈᕐᓇᖃᑦᑕᓵᕋᓗᐊᖅᑎᓪᓗᒍ, 
ᖃᓄᐃᓗᐊᙱᓕᖅᐳᖓ ᖃᐅᔨᓴᖅᑕᐅᔾᔪᑎᕗᑦ 
ᑕᑯᓚᐅᖅᖢᒋᑦ.”
	 “ᐊᒃᓱᕈᖅᓯᒪᒐᕕᑦ, ᐊᔭᕋᓛᖅ, ᐊᓂᒍᐃᕗᑎᑦ,” 
ᐊᓈᓇᑦᓯᐊᖓᑕ ᐊᖏᖃᑎᒋᕙᐅᒃ. “ᖃᐅᔨᒪᔪᖓ 
ᓇᔪᕆᐊᖃᖅᑕᕐᓃᑦᑎᐊᖅᑐᑎᑦ. ᐃᓄᖕᓂᒃ 
ᐸᓖᓯᖃᒃᑲᓐᓂᕆᐊᖃᕋᑦᑕ ᓄᓇᓕᑦᑎᓐᓂ. 
ᐃᑲᔪᕐᓂᖃᕐᔪᐊᓛᖅᑐᑎᑦ, ᐊᑖᑕᑦᓯᐊᖅᑐᑦ, ᕼᐊᐃᓕ.”
	 “ᖁᔭᓐᓇᒦᒃ, ᐊᓈᓇᑦᓯᐊᖅ. ᕿᓚᒥᐊᓗᒃ 
ᐊᓂᒍᓕᖅᑐᖅ!” ᕼᐊᐃᓕ ᐅᖃᖅᐳᖅ. 
“ᐊᖏᕐᕋᖅᓯᕕᒡᔪᐊᓕᕋᓗᐊᖅᑐᖓ, ᑭᓯᐊᓂ 

ᒪᕐᕈᐃᓐᓈᖕᓄᒃ ᑕᖅᑭᖕᓄᒃ ᓱᓕᐅᔭᕆᐊᖃᕋᑦᑕ. 
ᐃᖅᑲᓇᐃᔭᕐᕕᒋᓂᐊᖅᑕᑦᑎᓐᓄᐊᖅᑕᐅᓚᐅᕐᓗᑕ 
ᐊᖏᕐᕋᖃᑦᑕᕈᓐᓇᕐᓂᐊᖅᑐᖓ ᕿᑲᕐᓇᓕᕌᖓᑦ.”
	 “ᓄᓇᕗᒻᒥ ᓄᓇᓖᑦ ᐊᒡᓛᑦ ᑲᓇᑕᒥ ᓄᓇᓖᑦ 
ᐅᐸᖃᑦᑕᕐᓗᒋᑦ ᐱᐅᔪᖅ,” ᐊᓈᓇᑦᓯᐊᖓ ᐅᖃᖅᐳᖅ. 
“ᐊᑖᑕᑦᑎᐊᕕᑦ ᐃᖅᑲᓇᐃᔮᖓᓂᑦ ᑕᒪᓐᓇ 
ᖁᕕᐊᒋᓚᐅᖅᑕᖓ. ᑕᕝᕙᓂᑦᓴᐃᓐᓈᕈᒪᕙᓚᐅᙱᑦᑐᖅ.”
	 “ᐄᓛᒃ,” ᕼᐊᐃᓕ ᐊᖏᖅᐳᖅ. “ᐊᒥᓱᓄᑦ 
ᓄᓇᕗᒻᒥ ᓄᓇᓕᖕᓄᐊᖅᓯᒪᓚᐅᖅᑐᖅ. 
ᐊᔾᔨᒌᙱᑦᑐᓄᑦ ᓄᓇᓕᖕᓄᐊᕈᓐᓇᕈᒪᖕᒥᔪᖓ. ᐃᒻᒪᖄ 
ᐊᐅᓱᐃᑦᑐᕐᒧᐊᕐᓗᖓ!”
	 “ᓇᓃᒃᑲᓗᐊᕈᕕᑦ, 
ᐱᓕᕆᑦᑎᐊᖏᓐᓇᐅᔭᕐᓂᐊᖅᑐᑎᑦ,” ᐊᓈᓇᑦᓯᐊᖓᑕ 
ᓇᒡᓕᖅᑐᖅᖢᓂᐅᒃ ᐅᖃᐅᑎᕙᐅᒃ. “ᐅᐱᒋᕐᔪᐊᖅᑕᒋᑦ.”

ᖁᓛ 8: ᐊᔪᙱᑦᑎᐊᖅᑐᖅ

	 “ᖁᑭᖅᓯᙱᒃᑲᓐᓂᖅᑐᖓ!” ᔨᐊᓇ ᓂᙵᒃᐳᖅ, 
ᐃᔨᒋᓪᓗᓂᐅᒃ ᖁᑭᕆᐊᕐᕕᒋᔭᓂ, ᐊᖕᒪᔪᖃᙱᑦᑐᖅ.
	 “ᓯᑯᙱᖃᑦᑕᕋᕕᑦ,” ᕼᐊᐃᓕ ᐅᖃᖅᐳᖅ.
	 “ᑐᕌᖅᑎᖃᑦᑕᕋᓗᐊᖅᑐᖓ!” ᔨᐊᓇ ᑭᐅᕗᖅ. 
“ᐃᑲᔫᑎᖃᓪᓗᐊᕋᓱᒋᔭᕋᓗᐊᕋ.”
	 “ᑕᐅᑐᒋᑦ,” ᕼᐊᐃᓕ ᐅᖃᖅᐳᖅ. ᐃᒡᓗᐃᓐᓇᖅᓯᐅᑦ 
ᖁᑭᖅᓴᕆᐅᖅᓴᐅᑎᒋᔭᖓᑦ ᐅᕿᓐᓂᖅᓴᐅᔪᖅ 
ᖁᑭᐅᒻᒥᑦ ᐊᑐᖃᑦᑕᖅᓯᒪᔭᒥᓂᑦ, ᑭᓯᐊᓂ ᐱᔪᓐᓇᕐᓂᓂ 
ᑕᕝᕗᖓ ᑲᔪᓯᑦᑎᐊᑐᐃᓐᓇᖅᓯᒪᔪᖅ. ᑐᕌᖅᑎᓕᖅᖢᓂ 
ᑎᑭᓂ ᐸᑭᓂᓕᖅᖢᓂᐅᒃ, ᐃᖅᑲᐃᕗᖅ ᐊᑖᑕᑦᓯᐊᓂ 
ᑐᒃᑐᓕᐊᖃᑎᒋᕙᓚᐅᕋᒥᐅᒃ ᓄᑕᕋᐅᓪᓗᓂ. 

	 ᐊᑖᑕᑦᓯᐊᖓᑕ 
ᐊᖑᓇᓱᒋᐊᖃᑎᒋᕙᓕᓚᐅᖅᓯᒪᔭᖓ ᑕᓪᓕᒪᓂᒃ 
ᐅᑭᐅᖃᓕᕐᒪᑦ. ᐃᑲᔪᖅᖢᓂᐅᒃ ᑐᒃᑐᒋᐅᓚᐅᖅᓯᒪᔪᖅ 
7-ᓂᒃ ᐅᑭᐅᖃᓕᖅᑎᓪᓗᒍ. ᒫᓐᓇᓗ, ᑐᕌᖅᑎᖦᖢᓂ 
ᖁᑭᕆᐊᕐᓂᐊᖅᑕᒥᓂᒃ, ᑕᐅᑐᙳᐊᖅᐳᖅ 
ᑐᒃᑐᒥᒃ ᐊᑖᑕᑦᓯᐊᖓᑕᓗ ᓂᐱᖓᓂᒃ “ᐊᒡᒐᑎᑦ 
ᐊᐅᓚᔾᔭᒃᑕᐃᓕᒃᑭᑦ, ᐃᕐᖑᑕᖅ. ᐅᐃᑕᓗᑎᓪᓗ.” ᕼᐊᐃᓕ 
ᐸᑭᓂᒃᓯᕗᖅ. ᖃᐅᔨᑲᐅᑎᒋᕗᖅ ᑐᓴᕆᐊᖃᙱᓚᕐᓘᓐᓃᑦ 
ᐃᓕᓐᓂᐊᖃᑎᖏᑦ ᐅᐱᖦᖢᑎᒃ ᑐᖅᖢᓛᕐᓂᖏᓐᓂᒃ 
ᕿᑎᑦᑎᐊᖓᒍᑦ ᖁᑭᕐᒪᒍ.
	 ᖁᑭᐅᓯᕆᓂᕐᒧᑦ ᐃᓕᓴᐃᔨᖓ ᑯᒃᑲᖅᑐᓂ, 
ᐃᓕᕿᓴᒫᖅᖢᓂ ᐅᐱᒍᓱᖅᑰᔨᕗᖅ. “ᐃᓪᓚᐅᑦ, 
ᐊᔪᙱᑦᑎᐊᖅᑐᑎᑦ.”
	 “ᐱᔪᓐᓇᖅᑐᐊᓘᔪᑎᑦ,” ᔨᐊᓇ ᐊᖏᖃᑕᐅᕗᖅ. 
“ᐊᔪᕐᓂᐊᖅᑐᖓᓕ.”
	 ᕼᐊᐃᓕ ᐃᒡᓚᖅᓯᓪᓗᓂ ᐱᖃᓐᓇᓂ 
ᐃᑲᔪᕆᐊᖅᑐᖅᐸᐅᒃ. “ᐃᑲᔪᕐᓂᐊᖅᐸᒋᑦ. 
ᐃᑲᔪᓚᐅᕐᒥᒐᕕᖓ ᖃᐅᔨᓴᖅᑕᐅᔭᕆᐊᖃᖅᑎᓪᓗᑕ!”
	 ᐅᖃᐅᔾᔪᖅᑕᐅᕌᕐᔪᒃᖢᓂ, 
ᔨᐊᓇ ᐊᔪᕈᓐᓃᖅᐹᓪᓕᑲᐅᖅᑐᖅᐳᖅ. 
ᐃᓕᓐᓂᐊᕌᓂᓚᐅᙱᓐᓂᕐᒥᓂᒃ ᖁᑭᕋᓱᒃᑕᓂ 
ᓯᓚᑕᐃᓐᓇᖓ ᖁᑭᖅᐸᓕᖅᖢᓂᐅᒃ. ᑕᒪᕐᒥᒃ 
ᖁᕕᐊᓱᒃᖢᑎᒃ ᖁᑭᐅᑎᑎᒃ ᐅᑎᖅᑎᑉᐸᔾᔪᒃ 
ᐃᓕᓐᓂᐊᕆᐊᓯᓪᓗᑎᒡᓗ ᓴᐳᑎᓯᒪᔭᕆᐊᖃᕐᓂᕐᒥᒃ. 
“ᐅᐊᑲᓪᓚᖔ ᐱᓇᓱᐊᕈᓰᒃ ᒪᕐᕈᑐᐃᓐᓇᐅᓕᖅᑑᒃ,” ᔨᐊᓇ 
ᐅᖃᖅᐳᖅ. “ᐊᖏᕐᕋᖅᓯᒪᖅᑰᔨᓕᖅᑎᓪᓗᖓ.”
	 ᕼᐊᐃᓕᐅᑉ ᐊᖏᖃᑎᒋᕙᐅᒃ ᖃᓪᓗᒥᓄᑦ, 
ᑭᐅᔪᓐᓇᖅᓯᓚᐅᖅᑎᓐᓇᒍ, ᐊᑎᓂ ᑕᐃᔭᐅᔪᖅ 
ᑐᓵᓕᖅᐸᐅᒃ. “ᕼᐊᐃᓕ ᐃᓪᓚᐅᑦ?” ᑭᕕᐊᖅᐳᖅ 
ᐊᕐᓇᕐᒧᑦ ᐃᓕᓐᓂᐊᖃᑕᐅᔪᒧᑦ ᐊᓯᖏᓐᓃᑦᑐᒧᑦ.

	 “ᐅᕙᖓᐃᓐᓇ,” ᐅᖃᖅᐳᖅ. “ᑭᓇᐅᒐᕕᑦ?”
	 “ᒥᐊᓕ ᑲᕉᔪᖓ,” ᑭᐅᕗᖅ. 
“ᑭᒻᒥᕈᕐᒥᐅᑕᐅᔪᖓ.”
	 “ᕼᐄᓪᓚᑦᑖᖅ?” ᕼᐊᐃᓕ ᑎᓪᓕᖏᓈᖅᑕᐅᕗᖅ. 
“ᖃᐅᔨᒪᓚᐅᙱᑦᑐᖓ ᐊᓯᓐᓂᑦ ᓄᓇᕗᒻᒥᑦ 
ᑕᕝᕙᓃᑦᑐᖃᕆᐊᒃᓴᖓ.”
	 “ᑎᑭᓕᓵᓚᐅᖅᑐᖓ,” ᒥᐊᓕ ᓇᓗᓇᐃᖅᓯᕗᖅ. 
“ᑎᑭᑦᑎᓪᓗᖓ ᐅᖃᐅᔾᔭᐅᓚᐅᖅᑐᖓ ᑕᕝᕙᓃᓐᓂᕐᓂᒃ. 
ᑕᑯᔪᒪᐃᓐᓇᖅᑕᒋᑦ.”
	 “ᐅᐊᑲᓪᓚᖔ!” ᕼᐊᐃᓕ ᖁᖓᑉᐳᖅ. 
“ᖃᓄᐃᒋᕕᐅᒃ?”
	 “ᖃᓄᐃᙱᑦᑐᖅ,” ᒥᐊᓕ ᐅᖃᖅᐳᖅ 
ᖁᓱᕙᓚᑦᑎᓪᓗᓂ. “ᐊᖏᕐᕋᖅᓯᓕᖅᑐᖓ. ᓄᑲᒃᑲ 
ᐅᖓᓕᖅᑕᒃᑲ.”
	 “ᑕᐃᒪᐃᓚᐅᕐᒥᔪᖓ ᑕᒪᐅᙵᓵᖅᖢᖓ,” 
ᕼᐊᐃᓕ ᐅᖃᖅᐳᖅ. “ᐅᖓᓕᓚᐅᖅᑕᒃᑲ ᐃᓚᒃᑲ...
ᓂᕿᕗᓪᓗ! ᑲᔪᓯᑦᑎᐊᑐᐃᓐᓇᕐᓗᑎᑦ. ᐱᓇᓱᐊᕈᓰᖕᓂᒃ 
ᒪᕐᕈᑐᐃᓐᓇᖃᓕᖅᑐᖓ, ᓄᒫᓇᓛᖅᑐᖅ ᐊᓂᒍᖅᐸᑦ.”
	 “ᓄᖅᑲᕈᒪᙱᑦᑐᖓ,” ᒥᐊᓕ ᐅᖃᖅᐳᖅ. 
“ᐊᑖᑕᑦᓯᐊᕋ ᐸᓖᓯᐅᓚᐅᖅᓯᒪᔪᖅ 1950-ᖏᓐᓂ. 
ᕿᒧᒃᓯᖅᖢᓂ ᐃᓅᓕᓴᐅᑎᓂᒃ ᐊᒡᔭᖅᓯᕙᓚᐅᖅᓯᒪᔪᖅ 
ᑭᒻᒥᕈᕐᒥ ᓄᓇᓕᕋᓛᕐᒥᐅᑕᓄᑦ. ᖁᕕᐊᓱᒻᒪᕆᓚᐅᖅᑐᖅ 
ᐃᓕᓐᓂᐊᕆᐊᕐᓂᐊᓕᕐᓂᓐᓂᒃ.”
	 “ᐊᑖᑕᑦᓯᐊᕋ ᐸᓖᓯᐅᓚᐅᖅᓯᒪᖕᒥᔪᖅᑕᐅᖅ!” 
ᕼᐊᐃᓕ ᖁᖓᑉᐳᖅ. “ᐊᕐᕕᐊᓂ. ᓲᕐᓗ ᑭᖑᕐᖑᔾᔨᔪᒍᒃ 
ᐊᑐᖅᓯᒪᔭᖏᓐᓂᒃ. ᖃᐅᔨᒪᔪᖓ ᐊᑖᑕᑦᓯᐊᕋ 
ᐅᐱᒍᓱᒃᑲᔭᖅᑐᖅ. ᐃᓄᖕᓂᒃ ᐸᓖᓯᖃᒃᑲᓐᓂᕆᐊᖃᕋᑦᑕ 

ᓄᓇᕗᒻᒥ. ᐃᓄᒃᑑᕈᓐᓇᕋᑦᑕ ᐃᓄᑐᖃᕐᓄᑦ 
ᐅᖃᕈᓐᓇᖅᖢᑕ, ᖃᐅᔨᒪᓪᓗᑕᓗ ᐃᓄᐃᑦ 
ᖃᓄᐃᑦᑐᒃᑰᕐᒪᖔᑕ.”
	 “ᐄᑦᑎᐊᖅ,” ᒥᐊᓕ ᐊᖏᖅᐳᖅ. ᑕᓕᐊᓂ 
ᖃᐅᔨᒋᐊᖅᖢᓂᐅᒃ. “ᐆ...ᐅᑎᕆᐊᖃᓕᖅᑐᖓ. 
ᑕᑯᔭᖅᑐᕐᓂᐊᖅᐸᕐᒪ! ᐱᔅᓯᖃᖅᑐᖓ ᒥᒃᑯᖃᖅᖢᖓᓗ. 
	 “ᓱᓕᕕᑦ?!” ᕼᐊᐃᓕ ᐅᖃᖅᐳᖅ. “ᓂᐊᒻ! 
ᖁᔭᓐᓇᒦᓪᓚᕆᒃ!”
	 “ᐃᓛᓕ! ᑕᑰᑎᓂᐊᖅᐳᒍᒃ.”
	 ᕼᐊᐃᓕᑉ ᕿᒪᒃᖢᓂᐅᒃ, ᐃᓕᓐᓂᐊᖃᑎᒥᓄᑦ 
ᐊᙳᑎᔭᖅᑐᑲᐅᖅᑐᖅᐳᖅ. “ᐊᓯᐅᓵᕋᕕᑦ, ᕼᐊᐃᓕ?” 
ᐊᐱᕆᕗᖅ ᐃᓕᓐᓂᐊᖃᑎᒌᑦ ᐊᖓᔪᖅᑳᖓᑦ.
	 “ᐋᒃᑲ, ᑕᕝᕙᐅᔪᖓ,” ᕼᐊᐃᓕᑉ ᐅᖃᐅᑎᕙᐅᒃ, 
ᓇᖏᖃᑎᒌᓄᑦ ᑎᑭᖦᖢᓂ ᐃᓕᓐᓂᐊᖃᑎᓂ ᓇᓕᒧᑦᑐᒥᒃ 
ᓇᖏᖃᑎᒋᓕᖅᐸᐃᑦ. ᐆᒻᒪᑖ ᐳᕕᖅᑰᔨᕗᖅ ᖁᕕᐊᖦᖢᓂ 
ᑐᓵᓕᕋᒥ ᐃᓯᒃᑲᑦ ᐊᑕᐅᑦᑎᒃᑯᑦ ᑐᒃᑲᓕᖅᑐᑦ.

ᖁᓛ 9: ᐊᓂᒎᔾᔨᔪᑦ

	 ᐱᓇᓱᐊᕈᓰᒃ ᒪᕐᕉᒃ ᐊᓂᒍᕐᒪᑎᒃ, 
ᕼᐊᐃᓕ ᔨᐊᓇᓗ ᐊᑕᐅᑦᑎᒃᑰᖅᑕᖃᑕᐅᓪᓗᑎᒃ 
ᓈᓚᒡᕕᒡᔪᐊᕐᒧᐊᖃᑕᐅᔫᒃ ᐃᓕᓐᓂᐊᖃᑎᖏᓪᓗ 
ᓱᐴᒐᖅᑐᖃᓕᖅᖢᓂ. ᐃᓯᒃᑲᑎᒃ 
ᐊᑕᐅᑦᑎᒃᑰᖅᑕᑦᑎᐊᖅᖢᑎᒃ, ᐊᓐᓄᕌᖏᑦ 
ᒪᓂᒃᓴᖅᓯᒪᑦᑎᐊᖅᖢᑎᒃ, ᓇᒡᓕᒃᑎᖏᓪᓗ ᐅᐱᖦᖢᑎᒃ 
ᑕᑯᓐᓇᖅᑐᑦ. 
	 ᕼᐊᐃᓕᑉ ᑭᖕᒥᖏᒃ ᑲᓱᖅᐳᒃ 
ᐊᑕᐅᑦᑎᒃᑰᖃᑎᒋᓪᓗᓂᒋᑦ ᐃᓕᓐᓂᐊᖃᑎᓂ. 
ᑲᒫᓗᒃᓯᒪᓪᓗᓂ ᑕᑭᔫᖕᓂᒃ ᑲᔫᖕᓂᒃ ᖃᕐᓕᒃᓯᒪᓪᓗᓂ 
ᑐᖕᒍᔪᖅᑑᖕᓂᒃ. ᑭᓯᐊᓂ ᐊᑐᖅᑕᓂ ᐊᐅᐸᑦᑎᐊᖅᑐᖅ 
ᔭᐃᑲᒃ ᒎᓗᓂᒃ ᐃᓯᕆᐅᑎᖃᖅᖢᓂ ᑲᔪᕐᓗ 

ᑎᓯᔪᖅ ᓇᓴᖓ ᐅᐱᒋᓛᕆᓪᓗᓂᒋᑦ. ᐅᓪᓗᒥᒥᑦ, 
ᐃᓕᓐᓂᐊᖅᑎᑐᐃᓐᓇᐅᔪᓐᓃᖅᑐᖅ ᐸᓖᓯᒃᓴᓄᑦ. 
ᐅᓪᓗᒥᒥᑦ, ᐸᓖᓯᐅᖃᑕᐅᓪᓚᕆᓕᖅᑐᖅ.
	 ᑕᐅᑐᒃᐸᐃᑦ ᐃᓕᓐᓂᐊᖃᑎᓂ ᐱᓱᒃᐸᒃᑐᑦ, 
ᐊᖓᔪᖅᑳᕐᒧᑦ ᓯᒥᑦᒧᑦ, ᑐᓂᐅᖅᑲᐃᔪᖅ 
ᓇᓗᓇᐃᒃᑯᑕᓂᒃ. ᐃᒻᒥᓂᒃ ᐅᔾᔨᕆᕗᖅ ᖁᒡᕕᓕᐅᖅᑐᖅ 
ᔨᐊᓇ ᑐᓂᔭᐅᓕᖅᑎᓪᓗᒍ. ᐅᒃᐱᕐᓇᙱᓚᖅ 
ᑕᖅᑭᑦ ᐱᖓᓲᔪᖅᑑᓚᐅᖅᑐᑦ, ᐃᓕᓐᓂᐊᖃᑎᓂ 
ᖃᐅᔨᒪᓚᐅᙱᑕᖏᑦ. ᖃᐅᔨᒪᓕᖅᐳᖅ 29-
ᓂᒃ ᐃᓅᓯᓕᒫᕐᒥᓂ ᐱᖃᓐᓇᕆᔭᖃᕐᓂᐊᓕᕐᓂᕐᒥᓂᒃ 
ᐸᓖᓯᒃᓴᐅᓂᕐᒧᑦ ᐃᓕᓐᓂᐊᕐᕕᖕᒥᓂ. ᐱᖃᓯᐅᖦᖢᓂᐅᒃ 
ᑖᓂ, ᓯᕗᓪᓕᖅᐸᐅᙱᑦᑐᒥᒡᓗ ᐃᓱᒪᒋᓪᓗᓂᐅᒃ, 
ᑕᕝᕙᑐᖅ ᑕᕝᕙᓃᓕᕐᓕ.
	 ᐊᑎᖓ ᑕᐃᔭᐅᕗᖅ. “ᐸᓖᓯ ᕼᐊᐃᓕ ᐃᓪᓚᐅᑦ!” 
ᕼᐊᐃᓕ ᐅᔾᔨᖅᖢᓂ ᓯᕗᒻᒧᑦ ᐱᓱᓯᕗᖅ ᐅᐱᒪᓪᓗᓂ. 
ᑕᑯᐱᓪᓚᒃᐳᖅ ᐃᓚᖏᑦ ᐃᓄᒋᐊᓃᑦᑐᑦ, ᐊᓈᓇᑦᓯᐊᖓ 
ᐅᐱᓐᓂᑯᒧᑦ ᖁᕝᕕᖏᐊᖅᑐᖅ. ᐃᖅᓴᓂ ᐊᒃᑐᖅᖢᓂᐅᒃ 
ᐊᖕᒐᔪᖅᑳᕐᔪᐊᖅ ᓯᒥᑦ ᑎᒍᕙᐅᒃ ᑲᔪᖅᑐᖅ ᕿᓯᐅᔭᖅ. 
ᒪᑐᐃᖅᖢᓂᐅᒃ, ᑎᒍᕙᐅᒃ ᕿᓪᓕᖅᑐᖅ ᐃᓕᓴᕆᔭᐅᔾᔪᑦ 
ᐸᐃᑉᐹᕐᓗ ᓇᓗᓇᐃᖅᓯᔪᖅ ᐸᓖᓯᐅᓕᕐᓂᖓᓂᒃ ᐸᓖᓯ 
ᕼᐊᐃᓕ ᐃᓪᓚᐅᑦ. 
	 ᐃᖅᓴᓂ ᐊᒃᑐᒃᑲᓐᓂᖅᖢᓂᐅᒃ ᓵᖦᖢᓂᐅᒃ 
ᐊᖓᔪᖅᑳᖅ ᐅᑎᖅᐳᖅ ᖁᙱᐊᕐᓂᐊᕋᒥᒋᑦ 
ᐱᑖᖅᑎᑕᐅᕙᓪᓕᐊᑎᓪᓗᒋᑦ. ᖃᐅᔨᒪᕗᖅ 
ᓯᕗᓂᒃᓴᖅ ᐊᓂᒍᖅᐸᓪᓕᐊᑲᐅᖅᑐᕐᓂᐊᕐᓂᖓᓂᒃ. 
ᐃᖅᑲᓇᐃᔭᕐᕕᒋᓂᐊᖅᑕᒥᓂᒃ 
ᓇᓗᓇᐃᖅᓯᕕᐅᓯᒫᓂᓕᖅᑐᖅ 
ᐱᒋᐊᕐᓂᐊᖅᖢᓂᓗ ᐃᖃᓗᖕᓂ. ᐊᕐᕕᐊᓄᑦ 
ᐅᑎᕈᓐᓇᕐᓂᐊᖅᑐᖅ ᐸᕐᓇᒋᐊᖅᑐᓕᕐᓗᓂ 

ᐃᓅᓯᕆᓂᐊᓕᖅᑕᒥᓂᒃ. ᖃᐅᔨᒪᓪᓗᓂᓗ ᓱᓕ 
ᐃᓕᓐᓂᐊᖅᐸᓪᓕᐊᖏᓐᓇᕐᓂᐊᕐᓂᕐᒥᓂᒃ. 
ᐃᖃᓗᖕᓃᓕᕈᓂ ᐃᓕᓐᓂᐊᕐᕕᒋᔭᕆᐊᖃᕐᓂᐊᕐᓂᕐᒥᓂᒃ 
ᐃᖅᑲᓇᐃᔭᖃᑎᒥᓂᒃ ᖃᐅᔨᒪᓪᓗᓂ. ᐃᓕᓯᒪᔭᓕᒫᓂ 
ᐸᓖᓯᒃᓴᐅᓂᕐᒧᑦ ᐊᑐᓕᖅᑎᓐᓂᐊᕐᓂᖏᑦ ᓄᓇᓕᖕᒥ 
ᓂᕆᐅᓐᓇᖅᐳᑦ.
	 ᑭᓯᐊᓂ ᒫᓐᓇ ᖁᕕᐊᓱᑐᐃᓐᓇᖅᐳᖅ. 
ᐱᔭᕇᖅᑕᖓ. ᐊᑖᑕᑦᓯᐊᓂ ᐃᓱᒪᒋᒃᑲᓐᓂᖅᖢᓂᐅᒃ, 
ᕿᒧᒃᓯᒃᑯᑦ ᐅᑭᐅᖅᑕᖅᑐᕐᒥ ᐃᑲᔪᕆᐊᖅᐸᓚᐅᖅᑐᖅ 
ᐃᓄᖕᓂᒃ. ᐃᖅᑲᓇᐃᔮᒥᓂ ᐅᖓᓯᒃᑐᒧᑦ 
ᕿᒧᒃᓯᕆᐊᖃᖅᐸᖕᓂᐊᙱᑦᑐᒃᓴᐅᔫᒐᓗᐊᖅ, ᑭᓯᐊᓂ 
ᓱᓕ ᐊᒃᓱᕈᕐᓗᓂ ᐃᓄᖕᓂᒃ ᐃᑲᔪᕋᓱᖕᓂᐊᖅᑐᖅ. 
ᐸᓖᓯᒃᓴᐅᓂᕐᒧᑦ ᐃᓕᓐᓂᐊᕐᕕᖕᒥᒃ ᐊᐅᓪᓚᕈᓐᓇᖅᓯᕗᖅ. 
ᐃᖅᑲᓇᐃᔭᓪᓚᕆᓯᒋᐊᕐᓗᓂᓗ!

ᓴᐳᔾᔨᔨᑦ ᐅᖃᓕᒫᒐᑦ ᑭᖑᓕᕇᑦ
ᓴᐳᔾᔨᔨᑦ ᐅᖃᓕᒫᒐᑦ ᑭᖑᓕᕇᑦ ᓴᖅᑭᑕᐅᓚᐅᖅᑐᖅ ᐃᓄᖕᓄᑦ  
ᐸᓖᓯᓄᑦ ᐅᖃᖃᑎᖃᖃᑦᑕᖅᑐᑎᒃ ᐃᓚᔮᕆᔭᖏᓂᒃ 
ᐸᓖᓯᐅᓚᐅᖅᓯᒪᔪᑦ 1900 ᐊᑯᓐᓂᖏᓐᓂᒃ. 
 
“ᒪᒃᑯᒃᑎᓪᓗᖓ ᐃᓅᓪᓗᖓ ᐱᕈᖅᓴᑎᓪᓗᖓ, 
ᑕᑯᓐᓇᒐᖃᑦᑎᐊᖃᑦᑕᓚᐅᖅᓯᒪᒐᒪ ᐊᔪᕆᖅᓲᔾᔭᐅᔪᓐᓇᖅᑐᖓᓗ 
ᐃᓕᑦᑎᕕᒋᔪᓐᓇᖅᑕᓐᓂᒃ. ᖁᔭᓇᖅᓯᒪᔪᖅ ᐃᓚᒋᓪᓗᒋᑦ ᐃᓄᐃᑦ  
ᐸᓖᓰᑦ ᐊᑕᖅᑭᔭᐅᑦᑎᐊᖅᑐᑦ ᐊᖑᓇᓱᒃᑎᐅᓪᓗᑎᒡᓗ 
ᓯᕗᓕᖅᑎᐅᓪᓗᑎᒡᓗ. ᐊᔪᖖᒋᓐᓂᖏᑦ ᑕᑯᓯᒪᒐᒃᑭᑦ ᐃᓄᖕᓂᒃ 
ᐃᑲᔪᖅᑐᑎᒃ ᐱᒡᒐᕐᓇᕋᓗᐊᖅᑎᓪᓗᒍ. ᑖᓐᓇ ᑲᔪᖏᕈᑎᒋᓯᒪᔭᕋ 
ᐱᓕᕆᑦᑎᐊᕋᓱᖕᓂᕐᒥᒃ ᑕᐃᒃᑯᑎᑐᑕᓇ.”  
—ᒪᕐᕈᓕᒃ ᑕᐃᕕᑦ ᐊᒡᓘᒃᑲᖅ

ᓴᐳᔾᔨᔨᑦ ᐅᖃᓕᒪᒐᑦ ᑭᖑᓕᕇᑦ ᐱᓪᓗᐊᑕᖃᖅᐳᑦ ᐅᑯᓂᖓ  
ᐃᓄᐃᑦ ᖃᐅᔨᒪᔭᑐᖃᖏᑕ ᑐᖖᒐᕕᖏᓐᓂᒃ: 

•	 ᐊᑕᖅᑭᒃᓯᓂᖅ: ᐊᓯᒥ, ᐃᓅᖃᑎᓂᒃ ᐃᒃᐱᒍᓱᑦᓯᐊᕐᓂᖅ
•	 	ᐱᔨᑦᓯᕐᓂᖅ: ᐱᔨᑦᓯᕐᓂᖅ ᐱᖃᖅᑎᑦᑎᓂᕐᓗ ᐃᓚᓂᒃ/

ᓄᓇᓕᖕᓂᓪᓗ
•	 	ᐱᓕᕆᖃᑎᒌᓐᓂᖅ/ᐃᑲᔪᖅᑎᒌᓐᓂᖅ: ᐱᓕᕆᖃᑎᒌᖕᓂᖅ 

ᐱᔭᒃᓴᓂᒃ
ᐸᓖᓯᒃᑯᑦ ᐅᒃᐱᕈᓱᖕᒪᑕ ᑖᒃᑯᐊ ᑐᖖᒐᕕᐅᔪᑦ ᐅᖃᓕᒫᖅᑎᓂᒃ 
ᑐᖖᒐᕕᒃᑖᖅᑎᑦᑎᓂᐊᕐᒪᑕ ᐱᓇᓱᐊᒐᒃᓴᒥᓂᒃ, ᐃᓚᒋᓪᓗᒍ  
ᐸᓖᓯᐅᓂᕐᒥᒃ ᓄᓇᓕᖕᓂᒃ.

ᐸᓖᓯᒃᑯᑦ ᐃᖅᑯᓪᓕᐅᑎᖃᕈᒪᕗᑦ ᐋᓐᓂᖅᑕᐅᓯᒪᔪᓂᒃ 
ᐃᓕᓐᓂᐊᕆᐊᖅᑎᑕᐅᖃᑦᑕᖅᑐᕕᓂᕐᓂᒃ, ᓄᒃᑎᖅᑕᐅᖃᑦᑕᖅᑐᕕᓂᕐᓂᒃ, 
ᐱᖃᓯᐅᑎᓪᓗᒍ ᕿᒻᒦᔭᐃᓚᐅᕐᓂᖅ. ᐸᓖᓯᒃᑯᑦ ᖃᐅᔨᔪᑦ ᑖᒃᑯᐊ 
ᐊᒃᑐᖅᓯᓂᖏᓐᓂᒃ ᐃᓄᐃᑦ ᐃᓕᖅᑯᓯᖏᓐᓂᒃ, ᐅᖃᐅᓯᖏᓐᓂᒃ, 
ᐃᓅᓯᖏᓐᓂᒡᓗ. ᐅᖃᓕᒫᒐᐃᑦ ᐅᑯᐊ ᓴᖅᑭᔮᖅᑎᑦᑎᔪᑦ ᐸᓖᓯᒃᑯᑦ 
ᑕᑎᑖᒃᑲᓂᕋᓱᐊᕐᓂᖏᓐᓂᒃ ᐃᓅᖃᑎᖃᑦᑎᐊᕋᓱᐊᕐᓂᖏᓐᓂᒡᓗ 
ᐃᓄᖕᓂᒃ.

